
ASO LUA, 21 IANUARI 2020 

 

  Na tauaofia le Fono Aoao Faitulafono i le itula e 9:07 i le taeao e 

tusa ai ma le Polokalame o Fonotaga a le Palemene 2019/2020. 

 

Tatalo. 

 

  FOFOGA FETALAI: Ou te faasilasila atu ua toe amatalia nei 

Taualumaga ma Galuega a le Fono Aoao Faitulafono. Avea lenei 

avanoa ou te faatalofa atu ai ma le agaga faaaloalo i lau Afioga i le 

Palemia ma le Sui Palemia faapea foi le mamalu o le Kapeneta faapea 

foi le loaloa o sui usufono mamalu o le Palemene. E faapea foi ona 

faatalofa atu i Ofisa Sili o Pulega o Matagaluega ma Faalapotopotoga a 

le Malo, i lo outou faiva alofilima, tiu ma afifi e pei o le faiva o 

matalaoa aua le tautuaina o le fonotaga a le Palemene aemaise o le 

Malo o Samoa. 

  E faatalofa atu foi i le tapuaiga a Samoa i ona tupu ma ona ee e amata 

mai i ona ao seia oo i ona iu, tapuai maia mo se manuia. 

 

 

FAAALIGA MAI LE TAITAI O LE MAOTA 

 

E tusa ai ma Tulafono Tumau 76 a le Palemene ua tuuina atu nei le 

Faaaliga i le Fono Aoao Faitulafono mo le iloiloina o le Tulafono Tau 

Faaofi ua faaalia i inei: 

1. Tulafono Tau Faaofi o Teuteuga o le Tulafono o Faiga Palota 

2020. 

 

TUUINA ATU i lenei aso 20 o Ianuari i le tausaga 2020. 

 

 

 

 

 

 

 

Sainia: Hon TUILAEPA Dr. Sailele Malielegaoi 

TAITAI O LE MAOTA. 

TUUINA ATU O PEPA 

 

  Na tolaulauina e le Failautusi Pepa nei ua faataatia i luga o le Laulau 

a Fono, e tusa ai ma T.T.49(2). 

1. P.P.2019/2020 Nu.124, Lipoti Faaletausaga a le Faletupe 

Tutotonu o Samoa Iulai 2018-Iuni 2019. 

2. P.P.2019/2020 Nu.125, Lipoti Faaletausaga a le Faalapotopotoga 

Faavae Tau Fatuga‟o a Samoa 2018/2019. 

3. P.P.2019/2020 Nu.126, Lipoti Faaletausaga a le Faalapotopotoga 

o Mea Tau Fale a Samoa 2019. 

4. P.P.2019/2020 Nu.127, Lipoti Faaletausaga a le Faalapotopotoga 

Inisiua Tau Soifua a Samoa 2019. 

5. P.P.2019/2020 Nu.128, Lipoti Faaletausaga a le Pulega o Uafu 

ma Taulaga 2019. 

6. P.P.2019/2020 129, Lipoti a le Komisi o le Toefuataiga o 

Tulafono a Samoa i le Iloiloga o le Tulafono o le Valaau mo le 

Faamalosia o Faaiuga o Aitalafu 1965, Lipoti Faaiu 23/19. 

7. P.P.2019/2020 Nu.130, Lipoti Faaletausaga o le Penisione a le 

Palemene 2019. 

8. P.P.2019/2020 Nu.131, Lipoti Faaletausaga a le Faaputugatupe 

mo le Lumanai Manuia o Tagata 2019. 

9. P.P.2019/2020 Nu.132, Lipoti Faaletausaga a le Matagaluega o 

Pisinisi, Alamanuia ma Leipa 2019. 

10. P.P.2019/2020 Nu.133, Lipoti Faaletausaga a le Falemeli o 

Samoa 2019. 

11. P.P.2019/2020 Nu.134, Lipoti Faaletausaga a le Iunivesite Aoao 

o Samoa 2017-2018. 

12. P.P.2019/2020 Nu.135, Lipoti Faaletausaga a le Iunivesite Aoao 

o Samoa 2018/2029. 

13. P.P.2019/2020 Nu.136, Lipoti Faaletausaga a le Matagaluega o 

Galuega, Felauaiga ma Atinae Eseese 2018/2019. 

14. P.P.2019/2020 Nu.137, Lipoti Faaletausaga a le Faletupe o 

Atinae a Samoa 2019. 

15. P.P.2019/2020 Nu.138, Lipoti Faaletausaga a le Komisi o 

Galuega a le Malo 2018/2019. 

16. P.P.2019/2020 Nu.139, Lipoti Faaletausaga a le Pulega o Tinei 

Mu ma Faalavelave Tutupu Faafuasei a Samoa 2018/2019. 

17. P.P.2019/2020 Nu.140, Lipoti Faaletausaga a le Pulega o Malae 

Vaalele a Samoa 2019. 

18. P.P.2019/2020 Nu.141, Lipoti Faaletausaga a le Pulega o Fale 

ma Malae Taalo a Samoa 2018/2019. 

19. P.P.2019/2020 Nu.142, Lipoti Faaletausaga a le Matagaluega 

mo Tupe Maua 2018/2019. 

TUUINA ATU O LIPOTI A KOMITI FAA-PALEMENE 

 

  Na tolaulauina e le Failautusi Lipoti a Komiti Faa-Palemene ua 

faataatia i luga o le Laulau a Fono e tusa ai ma T.T.52(5). 

1. P.P.2019/2020 Nu.120, Lipoti a le Komiti o le Vaega o Atinae 

Eseese i le P.P.2019/2020 Nu.17, Lipoti Faaletausaga a le Pulega 

o Felauaiga i le Laueleele 30 Iuni 2018. 

2. P.P.2019/2020 Nu.121, Lipoti a le Komiti o le Vaega o Atinae 

Eseese i le P.P.2019/2020 Nu.18, Lipoti Faaletausaga a le Pulega 

o Uafu ma Taulaga 2017/2018. 

3. P.P.2019/2020 Nu.143, Lipoti a le Komiti o Tupe Maua ma 

Tupe Totogi i le Tala Faatatau Muamua o Tupe Faaopoopo 

2019/2020. 

4. P.P.2019/2020 Nu.144, Lipoti a le Komiti o Tulafono Tumau i le 

P.P.2019/2020 Nu.71, Lipoti Faaletausaga a le Ofisa Tausi 

Mavaega a le Malo 30 Iuni 2018. 

5. P.P.2019/2020 Nu.145, Lipoti a le Komiti o Tulafono Tumau i le 

P.P.2019/2020 Nu.71, Lipoti Faaletausaga a le Ofisa o le 

Failautusi o le Fono Aoao Faitulafono 2016/2017. 

6. P.P.2019/2020 Nu.146, Lipoti a le Komiti o le Vaega o Atinae 

Eseese i le P.P.2018/2019 Nu.16, Lipoti Faaletausaga a le 

Matagaluega o Fesootaiga ma Faamatalaga Tekonolosi 

2017/2018. 

 

 

LAFO A LE KOMISI FAA-PALEMENE 

 

  FOFOGA FETALAI:  Ou te tapa lau Afioga i le Sui Taitaifono o le 

Komisi Faa-Palemene lau Afioga i le Sui Fofoga Fetalai. 

 

  Tofa NAFOITOA TALAIMANU KETI (Sui Taitaifono, Komisi 

Faa-Palemene):  Lau Afioga i le Fofoga Fetalai, ua ese foi lenei taeao i 

le matau atu aua o le Fono muamua lenei a le maota o le Palemene i 

lenei tausaga, o le tausaga mulimuli o lenei Paeaiga. Ona i ai lea o lou 

manatu, ae ou te le i utufia le Mataiva o le vaigagana o le Tuiaana, aua 

lau matafaioi faa-Sui Taitaifono o le Komisi o le Palemene, ou te tulai 

ma le faaeteete ina ne i meaane ua ou gagase i Nuuausala. 

  Lau Afioga i le Fofoga Fetalai ona afe lea o se faamatalaga e ofo alofa 

ma faatalofa ai i le paia maualuga o le Maota i lenei taeao vaeatu le 

faafofoga taputapuai mai a Samoa. Malo le soifua i lau Afioga i le 

Nofoa lau Afioga i le Fofoga Fetalai, o lea ua maea ona e momoli 

lapalapa o Malo e sula le alofa ma le agalelei o le Atua i lenei taeao, 

tatou o laia e viia le Atua i mea uma, aua ua taitai mai lo outou soifua 

ma lo tatou ola o lea ua faataunuu ai tiute amata o lenei tausaga. 

  E faatalofa atu fo‟i i le Taitai o le Maota, lau Afioga i le Palemia ma le 

Sui Palemia ma le Kapeneta i lenei taeao, malo le soifua, e faapea foi a 

outou Afioga i Sui Minisita o le Kapeneta. Ave se faatalofa i lea itu o le 

malu i a outou Afioga i Taitaifono o Komiti Faa-Palemene, sui filifilia 

o le Palemene ua tauaofia i lenei taeao. 

  E le aluloa foi sa matou faamatalaga, matou te faafeiloai ma faatalofa 

atu i Ofisa Sili o Pulega o Matagaluega a le Malo e faapea foi 

Faalapotopotoga Tumaoti, malo le galulue, malo le onosai o lea ua 

amata lenei tausaga. O outou mama na. 

  E faatalofa foi i le Afioga i le Failautusi ma le Ofisa o le Fono Aoao 

Faitulafono, malo le galulue ma le famaopoopoina o galuega o lenei 

tausaga. 

  Lau Afioga i le Fofoga Fetalai, ou te tulai e faatu le lafo,   Ina ia 

faamaonia e lenei Fono Aoao le Polokalame o Fonotaga mo le 

Tauaofiaga 2020/2021 ua tuuina atu i inei e pei ona faamaonia e le 

Komisi Faa-Palemene. 

 

Masina                Aso Masina                Aso Masina                 Aso 

Ianuari                21 

 

 

Mati                   17 

 

 

Me                    26 

Iuni                       16  

 

 

Aokuso                 18 

 

 

Oketopa               6 

 

Tesema                 15 

 

 

Ianuari                 19 

 

 

 

  E tuuina atu ma le faaaloalo. Faafetai. 

 

  Faaluaina e le sui usufono mo Lefaga ma Faleaseela, sui usufono mo 

Falealili ma le sui usufono Safata Sisifo. 

 

  Na faamaonia le lafo. 

 

 

TULAFONO TAU FAAOFI O TEUTEUGA O LE TULAFONO O 

FAIGA PALOTA 2020 – faitauga muamua 

 

  Afioga Hon FAAOLESA KATOPAU T. AINUU (Minisita mo 

Faamasinoga ma Pulega Tau Faamasinoga):  Lau Afioga i le Fofoga 

Fetalai ou te faatu le lafo,   Ina ia faitauina nei le Tulafono Tau Faaofi 

o Teuteuga o le Tulafono o Faiga Palota 2020 i lona faitauga muamua. 

 

  Faaluaina e le Minisita mo Aoga ma le Minisita mo Fesootaiga, 

Faamatalaga ma Fesootaiga Vavave Faaneionapo. 

 

  Na faamaonia le lafo ma faitauina le Tulafono Tau Faaofi o Teuteuga 

o le Tulafono o Faiga Palota 2020 i lona faitauga muamua. 

TULAFONO TAU FAAOFI O LE FAATATAUINA O TUPE 

FAAOPOOPO (NU.1) 2019/2020 – felafolafoaiga i luga o le 

faitauga faalua 

 

  FOFOGA FETALAI:  E tusa ai ma Tulafono Tumau, o le a 

faagasolo nei loa felafolafoaiga i luga o le faitauga faalua o le Tulafono 

Tau Faaofi o le Faatatauina o Tupe Faaopoopo (Nu.1) 2019/2020. 

  Ma o le avanoa lenei o sui usufono e saunoa ai i tulaga tau tupe ma le 

tamaoaiga o Samoa faapea foi faiga faavae tau tupe a le Malo. 

  Ou te fautuaina ma faamanatu atu foi i sui usufono aua le tautalagia 

mea taitasi o le Tulafono Tau Faaofi i a outou saunoaga. E faatoa 

saunoa i mea taitasi o le Tulafono Tau Faaofi i taimi o le iloiloga 

auiliili pe a maea felafolafoaiga i luga o le faitauga faalua. 

  Ou te tapa ma le faaaloalo sui usufono mamalu e saunoa i le tatou Tala 

Faatatau Faaopoopo (Nu.1).  

  Ia, tulai maia lau Afioga i le sui usufono mo Salega Sasae. E manaia 

foi le tamua o le sui usufono mo Salega Sasae. 

 

  Tofa OLO FITI AFOA VAAI:  Faafetai, ona ua pei ua faatutugata 

foi le Maota ona o le malulu o lenei taeao, ae faafetai i lau Afioga i le 

Fofoga Fetalai. Faafetai mo lo matou avanoa. 

  E talitonu ua faafofoga malie lo tatou Tama i le lagi, aua o lea ua maea 

ona e faaeva le lautifa i le moana sausau ma e sisi foi le atumua o le 

taeao e ala i le tatou taulaga faafetai i Lona alofa ma Lona agalelei ua 

taitai mai lo outou soifua ma so matou ola aua foi le faatinoga o tatou 

tiute i le amataga o lenei tausaga, malo faafetai.  

  Ae ua ou tulai lau Afioga i le Fofoga Fetalai i le ava tele ma le 

faaaloalo e solituina ai le taulamaga nai vaiula, ma le pau o le maotaga 

a le Fonotaga a lou Palemene, o le malae o le faautugatagi a Samoa, se i 

fai se sao o lenei itumalo o Salega i Sasae ia manuvao. Tulou foi le 

faafofoga tapuai i le mafua faalepa ia Samoa i ona tulaga faalupe. E i ai 

le taofi o Salega i Sasae, e le mafai e sa matou upu po o so matou poto 

ona matou toe talatalaina noataga i lauao o Taemanutavae. Pe matou te 

toe faitauina foi penina tautele o le alititai, i ou sa ma faiga, aisea? Aua 

o le loto e tofu gata, o le moana sausau e uliuli ma pogisa ae ua iloga 

lava ala o i‟a ma nofoaga o figota. Ona faapea lea o sa matou tala lau 

Afioga, ia nuunuu atu ia i le usoga a Tumua ma Pule i le latou fatuaiga 

tausi.  

  A o le i agai sa matou tala i le faamoemoe o lenei taeao, e i ai lava si 

mea lea se i faatea atu. O lo o ia te au se maau foi o le vasega a Avele i 

le 1980, e tuuina atu i le Minsita o le Soifua Maloloina, aua lo tatou 

faamoemoe ma le tapenaina o le toe faaleleia o mea sa faaletonu i le 

tulai mai o le faamai e pei ona aafia ai lo tatou atunuu. A o faafofoga 

mai tama tuai a Avele i Niu Sila, Ausetalia ma Samoa nei, o lea ua ou 

faatino lo outou finagalo e momoli lo outou maau i lo tatou Malo. Aua 

o lea ua latalata le palota, a faapea foi tou te toe maau mai, aumai sina 

mea se i talitali ai le maemaea o le Taitai o le Tautua Samoa o le a ma 

feiloai.  

  Lau Afioga i le Minisita o le Soifua Maloloina, se i i ai se taimi ona 

tauaao atu lea o le siaki lea. Na o sina $6,000 o taega-atigiapa tulou le 

Maota, a nai uso foi i fafo ma si matou foi taega-atigifagu i inei, lea ua 

maua ai le seleni lea e fesoasoani atu ai. 

 

  FOFOGA FETALAI:  Lau Afioga i le sui usufono mamalu, e lelei 

ona e toe saunoa manino, e fia le aofai o le agalelei o tama tuai o Avele. 

O la e faafofoga mai Samoa. 

 

  Tofa OLO FITI AFOA VAAI:  E tau le iloa atu pe $6,000 pe 

$60,000, se i uma ona avatu lea i le Minisita. E $6,000 lau Afioga ma le 

faaaloalo. 

  Ona avatu lea o se fautuaga o lea ua ou amata atu i le Soifua 

Maloloina, Lau Afioga i le Minisita, e i ai a tatou van ia ua tele lava a 

tatou van papae ia. E leai se ambulance i Foailalo. E manaia foi ae 

tufatufa atu nai van na mo falemai uma. E upgrade mulimuli lava lea 

faa-ambulance, ae o la ua i ai taavale e fesoasoani.A toe tupu mai foi se 

isi faamai, ae ua i ai taavale faapena. O le isi mea, o la e faaaoga 

taavale a nai fomai e o ai i tua e fai galuega fesoasoani i itumalo taitasi. 

Ae manaia nai taavale na pe a tusa ai ma lou finagalo.  

  Ona ou oo mai lea i le isi vaega. Sa leai se manatu o lenei itumalo sa 

faaalia i le tulaga o le faamai na tulai mai. Ona sa matou talitali i le 

taimi e taatia mai ai se lipoti a le State of Emergency lea sa fai, e tusa ai 

ma le faavae. Ae peitai o lea ua ou vaai atu i le faasologa o galuega, e le 

o i ai se tulaga faapena, o lea la o le a taumafai atu ai i lenei taimi i la 

matou lauga i le Tala o le Tupe. 

  Lau Afioga i le Fofoga Fetalai, o le mataupu lenei o lo o laualuga ai 

faatalanoaga o Fonotaga, o suesuega ma taulaiga o vaai a soo se Malo o 

le lalolagi i le taimi lenei. Aisea? Ona e maofa i le tulaga ma le ogaoga 

o le faamai na feagai ma tatou. O le mataupu foi lenei lau Afioga i le 

Fofoga Fetalai, e le tatau ona tatou tuulafoaia, pe tatou te faamatuu 

malie atu, pe tatou te manatu mama pe manatu faatauvaa i ai. Aisea lau 

Afioga?Aua ua utu ai le eleele o Samoa i le loimata maligi ma le 

nutimomoia o lagona.Ua oia ai foi mafutaga mafana a matua ma fanau 

o aiga. E le gata i lena ae ua afaina ai ma lo tatou tamaoaiga, ua o tatou 

nonofo ai ma le le mautonu ma o tatou tuufesili po o fea ea le sao o nei 

mea. Lau Afioga i le Fofoga Fetalai, e faatoa maua lava malama pe a 

mavae le pogisa. E maua figota pe a sulugia i le malamalama, e maua 

aoaoga lelei i ni faaletonu e tulai mai. Afai o lo tatou Malo na lape, toe 

silasila pe aisea. Afai o le atunuu na lape tatou silasila pe aisea. E 

faigofie lava ona tatou galulue faatasi pe a femalamalamaai tagata. Aua 

o le upu moni, e le mafai e lo tatou Malo ona faatino se mea e aunoa ma 

le tuu mai o tauau o lo tatou atunuu. O lona uiga, e ao ma tatau ona 

faamanino ni faaletonu ma ia o tatou nonofo uta i ai i le agai i luma ma 

o tatou tapenapena lelei i ai. Afai ua pepesi le misela i le tele o atunuu o 

le lalolagi, e i ai foi le avanoa e toe oo mai ai nisi faamai i totonu o lo 

tatou atunuu e sili atu ona ogaoga. E eseese foi aga a faamai ma 

puipuiga e faia i ai. O lona uiga e tele se tatou tapenaga tatou te sauni i 

ai i le taimi lenei, e le gata i tagata ae faapea foi i lo tatou siosiomaga, e 

lamatia ai lo tatou tamaoaiga i le lumanai. O le upu moni lau afioga i le 

Fofoga Fetalai, o le matua tele lava o le mau faamai, e oo mai lava i le 

taimi lenei, o lo o i totonu o le… aafia ai le lalolagi atoa. Ou te tautino 

atu foi, a oo mai le ebola ae ua laki lava o le misela, ae a oo mai le 

ebola i inei ua leai se tatou. E ao lava ona tatou tapenapena ma tatou 

sauniuni ma le mataalia i tulaga faapea. 

  Lau Afioga i le Fofoga Fetalai, e leai so matou manatu matou te toe 

tusilima po o fea o i ai le sese. Ae e ao ona tatou veloaso faatasi i le 

taimi lenei ma o tatou galulue malosi, faamalosia a tatou faiga faavae 

ma faatino i le faamaoni, ina ia i ai ni a tatou corporate plans, e tasi lena 

o vaega o lo o tilotilo i ai mo ni fuafuaga vaavaai mamao mo faamai 

pipisi mai. Ou te molimau atu lau Afioga i le Fofoga Fetalai, na amata 

ona faailoa mai e Niu Sila ia Mati i le tausaga na tea nei le misela, fitu 

masina ae tatou nonofo masalosalo, tatou nonofo taumatemate, tatou 

nonofo le mautonu, aisea? E leai se tatou global academic plan, po o 

se pandemic emergency response plan e taiala ai le faagasologa o le 

tatou galuega laveai mo lo tatou atunuu. Ou te tautino atu lava, o le ala 

lena na le feoti ai foi ni fanau a Toga, Fiti ma Amerika Samoa. Aisea? 

Mautu lelei a latou pandemic plans ia ou te talanoa atu ai. E lelei ona 

faatino faiga faavae a latou soifua maloloina. Lau Afioga i le Fofoga 

Fetalai, o le upu moni lava ou te tau atu i le taimi luma o le Maota. E 

leai se soifua e maumau, pe ana mautu ma i ai se tatou pandemic 

emergency response plan. O le upu moni lea, e leai foi se tatou state 

of emergency e faia, ua oia ai le tamaoaiga o lo tatou atunuu. Silasila 

lau Afioga i le cost ua…. 

 

  FOFOGA FETALAI:  Ou te le fia faalavelave i le saunoaga manaia 

a le sui mamalu o lo o saunoa nei, e ala i le tulaga e pei ona i ai le 

faamai sa faapena ona aafia ai le soifua o le tatou atunuu. Ae ou te 

faamanatu atu i le sui usufono, o lo o ua maea ona faataatia i luga o le 

Laulau-a- Fono le saunoaga a le Minisita, e tusa ai o le mataupu atoa 

lava lenei i le tatou Fonotaga talu ai. Ona faapea lea, o a fa i lau Afioga, 

ou te musu e faga le tuitui o se saunoaga. Ae taoto lou finagalo, se i oo 

atu i le taimi e talanoaina ai le saunoaga faa-Minisita a le Palemia. Ae 

ne i te i ua maumau lou taimi i le tulaga o le mataupu lenei, ae o lo o i  

ai nisi mea o le itumalo o lo o faapena ona….. ua le o toe mamao foi la 

tatou faiga palota. Ae faapena ona faamanatu atu.,… mea sa manao i ai 

le itumalo e faaleleia. 

 

  Tofa OLO FITI AFOA VAAI:  A lailoa lau Afioga, ua o ta fiu foi e 

talosaga mea a lenei itumalo. Atonu e i ai se taimi ona maua lea o le 

fesoasoani i lou itumalo. Ai ona o lea ou te itu agai, po o se mea 

faapena. Ae e moni lau Afioga, ua taoto le saunoaga faa-Minisita a le 

Palemia, ae o nai faatupu manatu, e pei o le mea lena o lea ou te tulai 

atu ai. Manatua foi upu a le atunuu, e maua lava penina i tifa e atia, pe 

matou te vaivai ma faatauvaa ae a avatu lava so matou lagona, e na ona 

avatu lava e faufau ai lo tatou Malo. 

  Lau Afioga i le Fofoga Fetalai, o le taimi foi lenei….. 

 

  FOFOGA FETALAI:  E leai o le popolega e le tuulafoaiina e le 

Malo, ae na ona faamanatu atu. E le o i ai foi tuivalea i le Malo, o lea 

foi ua uma ona faataatia a latou faiga faavae ma tulaga faapena, e pei 

ona saunoa le sui usufono i lou finagalo. Ae na ona faamanatu atu, ae 

lafo atu lava i le sui usufono, afai e uma ai lou taimi i le tulaga o le 

faamai, ia faafofoga mai le itumalo. Ae saunoa mai. 

 

  Tofa OLO FITI AFOA VAAI:  Lau Afioga i le Fofoga Fetalai, e na 

ona ou toe faamanatu atu foi i lo tatou Malo. O le taimi lenei ua 

tapenapena foi atunuu uma, i le pneumonia lea ua i totonu o le Malo o 

Saina. O le popolega lena ia te au, o la foi ua amata ona faaaoga latou 

pandemic plans, e tolu malaevaalele tetele o Amerika ua taofi, ua o i ai 

fomai, screen lelei tagata e malaga atu i Saina. O le mea lena o le 

manaia o fuafuaga e faia. O lea foi sa faatino e Amerika Samoa i le 

taimi na avatu ai le tala ua i ai le misela i totonu o lo tatou atunuu. O le 

a le mea sa fai, na muamua lava port of entries i uafu ma le 

malaevaalele. O i ina na poloka ai le mea lea. E mataitu le faamai lea 

ma tagata ua uma ona tui ma tagata e le i tuia. 

 

  FOFOGA FETALAI:  Tulai mai le Palemia. 

 
  Susuga Hon Tuilaepa Auelua Fatialofa Lupesoliai Lolofietele 

Neioti Aiono Galumalemana Dr. Sailele Malielegaoi:  Lau Afioga i 

le Fofoga Fetalai, o lo o i ai le Lipoti a le tatou Komiti sa feagai ma le 

Komiti lea o Faalavelave Faafuasei, lea faatoa aumai. Masalo e 

talanoaina i le fonotaga a le Kapeneta i le vaiaso nei ona aumai lea i 

luma o le Palemene. A o lea foi ua i totonu o le tatou Tala o le Tupe 

fesoasoani na aumai faapea le faaaogaina o ia fesoasoani mo le misela. 

O le tulaga foi i le faamai lea e taua mai Saina, lea ua uma ona 

faatalanoa ai au ma e faasau nanei i le talanoaga masani i le taimi ma le 

Palemia, ua leva ona fai galuega masani a le tatou Matagaluega o le 

Soifua Maloloina mo le lapataia o auala eseese uma ia o lo o feagai ma 

i tatou i le ono oo mai o le faamai lea. O le faamai lea e tau mai, o le 

tulaga e aafia ai le respiratory system. O le tulaga lea i le tulaga tau le 

mama ma e aafia ai ma le manava. O laua uma ona faia gaoioiga ia a le 

tatou Matagaluega o le Soifua Maloloina masalo o se taimi ona oo lea i 

ai o le saunoaga a le tamaitai Minisita o lo o nafa ma tapenaga ia. Na 

ona faamanatu atu faapena. Faatoa e iloa nei ananafi ae ua leva ona 

silafia e le tatou Soifua Maloloina ma fai ai le fesootaiga ma tapenaga 

masani. E pei foi la o tulaga ia sa oo i ai lau tautalaga faatatau i le 

misela. 

  Ia manatua foi o mea ia e i ai le tulaga ese o Samoa pe a oo mai loa i 

mea ia o le misela. A o le tulaga pei ona ou taua ai, e le malamalama i 

ai papalagi, e le mafai foi ona malamalama i ai o tatou tagata e 

mafaufau faapapalagi, ae le o silafia po o le silafia foi ae le fia iloa le 

tulaga masani o tatou tu ma tatou aga, aemaise le faalavelave lea na 

tupu mai i Savaii. Ma o le mea moni lava, e leai lava ma se isi na toe fia 

tuia sana tama, ona o le le i manino o lea e faatali le iuga o le 

faamasinoga. Ae sa fai a latou tapenaga. Masalo o le a faamaioio atili 

ona o lenei mataupu ua leva ona avatu muamua i le itu lava lea o tatou 

tu ma agaifanua ma le faaaogaina o a tatou foi fofo. Ia o le a aveane ai, 

a na tuu foi ia Tesema o le la tausaga, e i ai lava faalavelave tutupu e le 

mafai ona faaaogaina, aua o i latou uma ia na maliliu, o le tulaga lava o 

le filifiliga a le tina ia ua le aumaia ai e faatino mea sa tatau ona fai, ae 

ua latou filifili e faaaoga foi a tatou togafitiga faa-Samoa. Masalo e leai 

se isi o le Maota lenei e le i faia togafitiga faa-Samoa aua o le tui foi ia 

faatoa taunuu mai nei i le 1963. O lona uiga o tagata uma lava na i tua 

atu o le... na fananau mai i tua atu o le 1963, sa faia uma lava galuega 

ia, gaoioiga ia e i ai foi tatou fofo. Ia o le a le mea e fai pe afai e musu 

lava le tina? Nei lava ina ua lifi le tatou tulaga foi lea o le poloaiga, a o 

lea foi na oti atu nisi, i le mea lava lea o le mumusu e aumai e tui. 

  Lau Afioga i le Fofoga Fetalai, se e te fiu lava e omiomi i lalo le tamai 

moa ae ioio ae lava i le mafuaaga o faigata ia, e malamalama uma lava i 

ai tatou, e le faapea e leai se isi e le i malamalama i le mafuaaga o mea 

ia. Lau Afioga, ae o le a toe agai atu i ai mafaufauga pe a oo i le taimi e 

tali atu ai le Kapeneta.  

 

  Tofa OLO FITI AFOA VAAI:  Ia, faafetai i le faamanatu a le 

Afioga i le Palemia. Na pau lava le mea lea lau Afioga i le Fofoga 

Fetalai, e i ai le matou popolega, o le faatinoga o faiga faavae, a silasila 

lau Afioga i le taimi o le misela, na faasalalau ai foi e le tatou Malo e 

taofi uma tagata i le malae vaalele pe a omai e le i tuia. O le a le mea na 

tupu? Na omai uma tagata ma latou pepa tui ae leai se isi o le 

Matagaluega e siakiina. E faapefea la pe a faapea e omai foi ia tagata 

ma aumai se isi faamai? Tusa o le uiga lena lau Afioga i le Fofoga 

Fetalai o lou tulai atu ma taumafai atu i le vaega lea. O le aso Toonai 

foi na tea nei na amata ai ona faaaoga le plan lea a Tutuila e le toe alu 

atu se tagata Saina, i le puipuiga o le faamai lea mai Saina. 

 

  Susuga Hon Tuilaepa Auelua Fatialofa Lupesoliai Lolofietele 

Neioti Aiono Galumalemana Dr. Sailele Malielegaoi:  Lau Afioga i 

le Fofoga Fetalai, e i ai le taimi e tali atu ai le Minisita ou te le manao e 

fai se finauga, aua afai lava e taututu lava le tagata ia i le finau i lana ia 

mau, e le mafai lava ona faatalitonuina e nisi aemaise lava Olo, e le 

mafai lava ona aveesea se mafaufauga mai ia Olo. O le a lava le manatu 

e avatu i mea sa fai, e le mafai lava ona talitonu i ai Olo. O le ala la lena 

e faigata ona ma finau ma se tagata. O lea ua uma ona ou faapea atu e i 

ai le taimi e tali atu ai le Minisita e fitoitonu i ai le mataupu. Ae mafai 

ona ou toe faamanatu atu, e uma lelei le masina tapuni i le aso 29, na 

faasalalau atu ai ma iu lava ina o le tatou aufaigaluega e ave i tua le 

vailaau, ae le i mafai lava ona liliu ai le talitonuga o nisi, na fai lava le 

latou faaiuga e le aumaia e faatino tui. Na faatoa aumai lava mulimuli 

ua tuai ua ui le mai.  

  Lau Afioga i le Fofoga Fetalai, o le saolotoga lena o le tagata e fai ai 

lana faaiuga. O le a la le mea e... e o i ai ni leoleo e loka mai? O le 

manatu lena o oe Olo, e o i ai ni leoleo e loka mai? Lau Afioga i le 

Fofoga Fetalai, e faapena le tatou tu ma le agaifanua, e i ai lava le 

aiatatau foi a le tagata i togafitiga. Na pau lea o le mea, o le avanoa o 

tui, a le aumaia... o lea na o lava le aufaigaluega. Sa ou manao ou te fia 

vaai ia te oe. E toatele lava i latou na o atu matou nofonofo ma 

talatalanoa i fuafuaga ia na fai i luma o le fale o le Malo i le vaitaimi 

lea o le aso 5 ma le aso 6. Ou te le i vaai ia te oe ma i latou uma ia e 

faitio. A o le taimi lea, taatia ese lou atamai i le mea e tatau ona fai, ae 

omai loa e galulue faatasi. 

 

  Tofa OLO FITI AFOA VAAI:  Lau Afioga i le Fofoga Fetalai, o le 

mea tonu lava lena o lea ou te taumafai atu ai. 

 

  FOFOGA FETALAI:  Ou te fautuaina... Malie le sui usufono, se o le 

uta a le poto e fetalai. Na ona ou faamanatu atu le itu lea, ioe, a o le 

tamau i se faafinauga, o lona uiga o lea o le a tatou o loa la e... A o lea 

ua fai atu le Malo seia i ai se taimi ona toe tali atu lea o le Minisita o le 

Soifua Maloloina, atonu e faapena. Aua e le mafai ona... o lou lava lea 

finagalo. O le a le matou mea a fai atu ia oe pe afai e te le fiafia lava oe 

ia i ai. E tai pei lava o le mea o le manu foi lea... tulou lava le faafofoga 

a le atunuu aua e taua e toeaiina, a mafamafa ma fitifiti upu ona faapea 

lea, „E te fiu lava e ave le solofanua i le vai e faainu, a le fia inu lava o 

le a lau mea e fai i ai?‟ Ia, malie ia see atu i se isi mea... 

 

  Tofa OLO FITI AFOA VAAI:  Lau Afioga i le Fofoga Fetalai, ia e 

faamalulu atu ma e fautuaina foi lau Afioga, se i saunoa mamalu. Ua le 

logomalie foi au saunoaga o la e faafogafoga Le paia o lou itumalo. 

 

  FOFOGA FETALAI:  Ae leaga e faapena upu a le atunuu. O upu a 

le atunuu, a faamaliegata le sui usufono ona tatou o loa lea i upu na, 

leaga o upu na e faamalamalama gofie ai se mataupu. O lea la ua tapa le 

Palemia, e o la leoleo e taloka mai latou na? E leai, e faatusa la i le mea 

lea. Ioe. Ina ia faigofie ona malamalama le atunuu ma le tagata e le 

malamalama. Aua o lou finagalo lea e te talanoa i ai, o lou lava lea 

finagalo. Ia, o le ala foi lea o le fautua atu, ae malie le sui usufono, see 

atu i se isi mea. 

 

  Tofa OLO FITI AFOA VAAI:  Ia, e saolele lau Afioga, o lo‟u lava 

lea finagalo, ae onosai mai e faalogologo mai i lo‟u finagalo po o a nai 

mea e avatu ai lo‟u finagalo. 

  Lau Afioga i le Fofoga Fetalai, o le agaga tonu lava lena lea e 

taumafai atu ai lou sui usufono. E pei lava ona taua i le taimi ua sola, e 

le o taumafai le sui usufono lenei e tusilima po o fea le sese, po o ai e 

sese, le tagata e sese. O lea e avatu nai fautuaga ma le matou maitau atu 

i tua i le taitaiga o le tatou Malo e le Afioga i le Palemia aua na te le o 

silafia uma lava mea o faaletonu. 

 

  FOFOGA FETALAI:  Malie la le sui usufono se i tulai mai le 

Palemia. 

 

  Susuga Hon Tuilaepa Auelua Fatialofa Lupesoliai Lolofietele 

Neioti Aiono Galumalemana Dr. Sailele Malielegaoi:  Lau Afioga i 

le Fofoga Fetalai, se i ou fesili atu lava i le sui usufono, lona uiga o le 

finagalo o oe e o leoleo e taloka mai tagata ia e le o mananao e aumai a 

latou fanau e tatui? O le fesili e tuusao lava. I, po o le Leai. 

 

  Tofa OLO FITI AFOA VAAI:  Lau Afioga i le Fofoga Fetalai, o le a 

le mea o le a o ai fua, a o ai na taofia le le tuia o fanau? O oe, tausaga 

atoa o taofi le le tuia o fanau, o le ala lena ua maliliu ai tamaiti nei, e le 

i tuia tamaiti nei. O le tali lena o lau fesili. Lau Afioga i le Fofoga 

Fetalai, o le mea lena o lea ou te taumafai atu ai i le mea lenei, avatu i 

lau Afioga.... 

 

  Susuga Hon Tuilaepa Auelua Fatialofa Lupesoliai Lolofietele 

Neioti Aiono Galumalemana Dr. Sailele Malielegaoi:  Ia lea la o le a 

ou toe faapea atu, nei la ua tui ae feoti lava tamaiti, ona e le o manao 

matua e aumai e tui. O le a la lau tali i le mea lena? Se i aumaia lau tali. 

 

  Tofa OLO FITI AFOA VAAI:  Lau Afioga i le Fofoga Fetalai, e le o 

le le mananao o matua e aumai, na taofi atu e le Malo le tuiga o fanau. 

O le saoga lena o le mea. 

 

  FOFOGA FETALAI:  Na ona faamanatu atu i lau Afioga i le sui 

usufono mamalu, o oe le isi sui usufono ua leva i le Maota. Ta te musu 

foi e fautua atu aua leaga e le aoaia e le matapia le manaia. Ae na ona 

soso atu, e i ai le tatou Tulafono Tumau ou te faamutaina ai le saunoaga 

a le sui usufono. Afai e le usitaia e le sui usufono le fautuaga a le 

Fofoga Fetalai e see atu i se isi mea le saunoaga ona ou faamuta loa lea 

ua lava le lauga a le sui usufono. E pei e faapena se lagona, ae manatu o 

lea lava e uia ala o mea, o lea foi ou te fai ma faaali atu nai metotia laiti 

ia a toeaiina sa fai i aso ia. Ioe, o le togi atu o nai muagagana ia ma le 

faugagana. Ae a foi, se malie ia le sui usufono, e le taliaina e le Malo 

lau saunoaga, leaga e pei... ia la ua e tuuaia le Malo, ioe, a o lea tatou te 

malamalama uma i ai. Se malie le sui usufono... 

  Tofa OLO FITI AFOA VAAI:  Faafetai i lau Afioga i le Fofoga 

Fetalai. E pei o le tulaga lena o le tuuaia o matou ae faapefea lana 

matafaioi lea. 

 

  Susuga Hon Tuilaepa Auelua Fatialofa Lupesoliai Lolofietele 

Neioti Aiono Galumalemana Dr. Sailele Malielegaoi:  Lau Afioga i 

le Fofoga Fetalai, na o le pau lava le mea lea na ou fia tali atu i lau 

Afioga i le Fofoga Fetalai. Ou te le toe agai i o, ona o le tuuaiga lava 

lea, e tatau ona o e ave le tui. A lea na ave, po o le ave o le tui i le 

tausaga lea, o lea na ave, ae o le a le mea na tupu? E uma lelei lava le 

taimi lea na o ai i tua le Malo ae o la e mumusu tagata e tui. E le tau 

maia e oo lava i isi tagata o la e nonofo i tafatafa o le falemai, e le fia o 

e tui. O lea na faatoa iloa i le aso 5 ma le aso 6 aiga la e nonofo i 

tafatafa o le falemai. O la fo‟i e iloa lelei lava o la e avanoa tui, ma o 

lea ua o atu tagata e tui.  

  O le a la lau mea e fai? o lea ua o i tua e ave le tui. Ae e i ai lava latou 

e le fia mananao e tui. E le fia o ane foi e lipoti a latou fanau. O le tali 

lea o le mataupu lea. Pe ave le tui i le tausaga lea ma tua atu, ae i ai lava 

tagata e le mananao e fai ni o latou tui. O lea na faamaonia nei, e tusa e 

6 lelei vaiaso, ua uma le masina toe ave ma le isi 2 vaiaso, uma ua 

tapuni, faatoa oti atu nei lava i le 2 vaiaso talu ai le isi foi toeaina, e 

matua mumusu lava e tui. O lana ia lava filifiliga, o lea la ua ou fai atu 

ia te oe, o le a la lau mea e fai i mea lea?  

  O lea na e naunau mai e ave le tui, o lea na ave le tui, ma o le 

faamaoniga lena o le le faamaonia o le taofi lea. Pe ave i lea tausaga lea 

po o tua atu, ae a musu lava le tagata e tui, o le a lau mea a fai? Na o le 

pau loa la le mea, ae o lea na le nofonofo ae le aumai se fautuaga. Ua 

leva... ana e sau ma se fautuaga ia te au, o le a la le mea e le o ai leoleo 

e aumai faamalosi ma taloka mai? Ai o le mea lea sa e mafaufau i ai.  

  E le faapena ona faia le Malo? E tatau foi ona aloaia le aiatatau a le 

tagata ia. O lana filifiliga. 

 

  TOFA OLO FITI AFOA VAAI:  Lau Afioga i le Fofoga Fetalai, a 

faapea o le finagalo lea o le afioga i le Palemia, fai se Komisi Suesue, 

sei saili pe sao ana upu ia e fai. 

 

  FOFOGA FETALAI:  Malie le sui usufono, ua ou fautuaina. Leai e 

le tuufaua foi, ia o lea ua uma ona fautua atu. O tatou uma sa faapena, o 

au na alu le vaiaso o alu lou afafine i lana taavale e ao ifo lo matou nuu. 

Ioe leaga o galuega e tautala, ae le faatali seiloga e o mai i inei ona 

tautatala ma lauga leotetele, ae o galuega e tautala.  

  O lea ou te fai atu o au le isi tagata, 2 lelei vaiaso o tutuli le fanau e o 

e ao ifo tagata, ae o le tali, ua lelei taeao. Ae o atu, o la e o i le 

maumaga ae le faatali mai. Taeao, ae o la e o i fea ae le faatali mai. O le 

ala lena o lou fai atu. Ioe, leaga ou te le fia talanoa i le mea lea, leaga o 

la foi sa ou apulupulua foi au. Ae aua le faatali le sui usufono sei oo 

mai i i, ona leotele lea ae o le fesili, o le a le galuega sa fai?  

  Se malie ia le sui usufono, lea ua ou faamolemole atu, toe tasi lava le 

avanoa, a e le see ese, ia ua faamuta lau saunoaga.  

 

  TOFA OLO FITI AFOA VAAI:  Ia, faafetai, ia o le tuualalo lea a le 

itumalo, leaga sa matou talanoa ma le itumalo, tuusao le tuualalo lea i 

le Malo, „Ia faia se Komisi Suesue o le faamai lenei‟. E pei ona fai atu 

1918, sa fai le Komisi Suesue. O Amerika i le 2003, e na o le toatasi le 

tagata na maliu mai le 10,000 o tagata na aafia, na fai le Komisi 

Suesue, mo Malo e transparent a latou mea e fai i totonu o le latou 

atunuu.  

 

  FOFOGA FETALAI:  Olo, ia e sao. Sa ou i le back bench foi, sa ou 

i ina. Ae o le mea sa i ai, na ona tuu mai lava o le fautuaga, taoto, see i 

le isi mea. Ae e le faapea e tuu mai le fautuaga ona fai atu lea o le 

Malo, oi sole matua atamai tele.  

  O le mea lena ua misi, o le a fai la le mea lena e te fai mai ai. Leai, e le 

faapena le faiga o se mea, ae na ou fai atu o le uta a le poto e 

fetalatalaai see i le isi mea. E uma ifo lota taimi, ua uma uma lava mea 

na o ta lauga ai. Ae o lou finau eli, eli a pu lenei mea tulou le faafofoga 

a le atunuu, e le faapena se sui usufono ua leva. E le o le faiga foi lena o 

le tatou taaloga ma le galuega.  

  Ioe na ona tu lava i luga aumai le fautuaga see i le isi mea, a la ua 

faamauinae le Malo. O se taimi tulai mai, o le fautuaga lenei taoto mai, 

ese le manaia, ioe. Ae e le faapea o le a taumafai lava e faapea atu le 

Malo, se matua e poto tele, ioe matua e poto. O le mea la lea, ua uma 

foi lau lauga, ua uma lou taimi.  

 

  TOFA OLO FITI AFOA VAAI:  Lau Afioga i le Fofoga Fetalai, se 

leaga o lea ua e talia lau lauga. A sa tatau ona tuu i o i le afioga i le 

Minisita o le Soifua Maloloina ma le Palemia e tali mai i mea ia. Ae 

silasila lau afioga i lalo o le Tulafono, o lo o ou fautua atu i mea ia o lo 

o lape ai le Malo.  

  I lalo o le Tulafono a le Falemai, o tiute ia o le CEO ma lana 

Matagaluega. E fai i aso uma aso uma le mataituina o faamai o aafia ai 

le atunuu. E oo foi i lalo le Tulafono lea o le Health Promotion and 

Foundation Act, na pasi atu i totonu i inei. E mataitu le aafia o le 

atunuu i ni faamai. O ai la e Taitaifono ai? Taitaifono le Palemia. O le a 

le mea e ala ai ona tusi solo le lima i matua? 

 

  FOFOGA FETALAI:  Ia taoto mai loa lau fautuaga. Ia ae see i se isi 

mea, ae o lea la ua ou fai atu, se e ese lota ava se i nei mea. Se i tulai 

mai le Minisita o le Soifua Maloloina. Ua uma foi le taimi o le sui 

usufono lea e saunoa o Salega i Sasae, ae sei tulai mai lau afioga i le 

Minisita. 

 

  Afioga Hon Faimalotoa Kika Iemaima Stowers (Minisita mo le 

Matagaluega o le Soifua Maloloina):  Faafetai atu i lau afioga i le 

Fofoga Fetalai o le Maota. Ia o le tele o fesili ua toe lagalaga mai i lenei 

taimi, o fesili lava sa aumai i le amataga lava o le misela. Ua le tasi, ua 

le lasi ae ua sautualasi ona tali atu i ai le Malo e ala i le Taitai o le Malo 

i lea taimi ma lea taimi. Ae o le Matagaluega sa galulue i lea taimi ne i i 

ai foi ni isisui usufono e toe tutulai mai aua o lea o le lauga muamua 

lenei, mo le faasaoina o le tatou taimi, e le i taofia e le Malo e pei ona 

saunoa ia i le sui usufono.  

  O le olaga lenei, o mea e tutupu, o mea na na mafua ai ni isi o 

mafuaaga e pei o le mea lea na tupu mai i Savaii, taofia tui ona o le 

tulaga o suesuega sa fai po o tui le mafuaaga po o le aufaigaluega na 

faatamala. Ae o la e faafofoga Samoa ma le lalolagi, atoa le tausaga o 

faagasolo faamasinoga, ia ua aumai le faaiuga, ua faapena ona faasala. 

Sa faatamalale aufaigaluega e le natia o lena ua outou silafia.  

  O le soifuaga foi lenei, e tofu lava tatou ma lape, e i ai lape e i ai sasi. 

Ma ou te talitonu, e leai lava se isi e oo i le Maota lenei, e leai lava se 

isi e saolele i lalo o le la. Ae na ona ou faamanatu atu, ua leva ona ou 

fia tulai atu, ae o lou faaeteetega lea ona o lea ua taatia mai le lipoti, ma 

o lea foi e faatali ia.... ae o se tala lata mai, o lea ua maea ona faataatitia 

fuafuaga alualu mamao.  

  Ua tele foi se aoaoga ma se aoga, ma e le toe aoga ona o lea ua i ai 

fuafuaga alualu mamao ua maea ona faataatitia plans, o faiga faavae ma 

tulaga uma e pei ona i ai, pau lava le mea, e ao loa ona... e le toe aoga le 

tala, ae o lea o le a tatou o loa e faatino. E tai pei lava ona i ai le misela, 

ua na o le misela ae tele isi faamai, lea o le a palasi le Matagaluega i 

totonu o aoga, totonu o Komiti la e fai i falemai i tua ma faapena ona 

galulue faatasi ma le atunuu, ia faafetai tele lava. Ae o lau soso atu lena 

i le lenei taimi, ne i tei ua toe i ai ni isi faafesili, ae ua faataatitia 

fuafuaga uma lava na aumaia e le tatou....  

  Ae faafetai i le sui usufono, e pei lava ona saunoa mai, faafetai. Ia lea 

fai mai po o ai na sasi po o ai na sese, ae o le a tatou galulue faatasi. O 

le agaga lena o lea e taumafai atu ai ma aioi atu ai le Matagaluega, tatou 

galulue faatasi mo se Samoa saogalemu ma soifua maloloina lelei. 

Faafetai i lau afioga i le Fofoga Fetalai.  

 

  TOFA OLO FITI AFOA VAAI:  Lau Afioga, e avatu le siaki lea, ae 

na ona ou faafetai atu i le Afioga i le Minisita. Faafetai o lea ua e 

saunoa mai i plans, o lea e ia te au le plan o le Pandemic a tatou faatoa 

fai ia Novema. Ua ova ma le 70 tamaiti ua feoti, lea na tatope nei ia 

Novema. A lea na ou fai atu ai, ae o lea foi ua e saunoa e le i taofia e le 

Malo le tuiina o tamaiti. O ai na taofia? Na taofia mai lava ia Iulai i le 

2018 seia oo mai ia Aperila 2019, 8 masina o taofi.  

  O le mea lena e faamanatu atu i lau Afioga aua o le isi mea, faatoa e 

tulai mai e te tali mai, i a matou fautuaga ma fesili, aua na tali uma lava 

e le Palemia i le taimi o le tatou Tulafono, ia ae... 

 

FOFOGA FETALAI:  Ia lau afioga i le sui usufono mamalu, ia malie 

leaga ua see foi lou vaa, ua faamuta lau saunoaga ma lou taimi. E leai 

sa ou fiafia ina ua e tulai mai ma faatamamua, leaga o oe o le isi tagata 

lauga lelei, o le sui usufono lauga lelei o le Palemene. 

E ui lava foi ina e faafiufiu i le Malo i le tele o taimi, ae e ese le taofiofi 

gata ae e manaia ia o lau saunoaga o tatou uma o le tatou pitolaau o le 

faatupu manatu, e faamaite mea i le Malo ona lafo lea i lo latou 

finagalo e faatino ai le faamoemoe. Ia ae le faapea o le a inaina a fai atu 

loa le mea e fai, ia e le faapena le tatou tu ma le aganuu. Ia ae teu e le 

faaaloalo mea uma. 

 

  TOFA OLO FITI AFOA VAAI:  Faafetai i lau Afioga lea o le a 

faauma, e usitaia lava e lou nei sui usufono lau Afioga. E ui ina lagona 

lou faanoanoa e le i taitai ona uma le matou lauga, ae leaga ou te ava i 

le nofoa o le atunuu. Talosia ia faapena foi lau Afioga o seei i le nofoa, 

ia ae mo le taimi nei, ia lau Afioga i le Palemia ma lenei Maota, afai ua 

i ai se pati ua sala i le lauga a Salega i Sasae, ia malu ave i fale i so 

outou finagalo. Ia faafetai atu i lo tatou itumalo mo le tapuaiga, ia 

manuia le Fono lau Afioga.  

 

  FOFOGAFETALAI:  Faafetai, malo saunoa. 

 

  Afioga FAUMUINA ASI PAULI WAYNE FONG (Nuu Tu 

Taulaga):  Lau Afioga i le Fofoga o le Fono... 

 

  FOFOGA FETALAI:  Ia o lea ua tulai mai le sui usufono o Faleata.  

 

  Afioga FAUMUINA ASI PAULI WAYNE FONG (Nuu Tu 

Taulaga):  Ia e muamua ona momoli le faafetai i lenei taeao, viia foi le 

Atua i Lona Agalelei, aua foi le soifua manuia i lau Afioga i le Fofoga 

o le Fono. Ia e faapena foi i lena Itu i le Afioga i le Taitai o le Malo, le 

afioga i le Palemia, aemaise foi Afioga i Minisita ma a latou Minisita 

Lagolago. Ia faapena foi i lenei Itu i le taumafai atu i le fonotaga amata 

o lenei tausaga.  

  Faafetai mo galuega i Afioga i Minisita, galulue ma le faamaoni aua 

foi le taumafaiga o le tatou atunuu ona e le faigofie. E tele ona 

faafitauli, tele ona luitau, a lea ua tatou oo mai i le amataga o lenei 

tausaga, e ui lava ina afatia le tatou faigamalaga i faamai foi ma isi 

tulaga faapea le tulaga louloua o le tau, ae o lo o maua pea e i tatou le 

malosi aemaise foi le ola.  

  E fautua atu ai foi i le Fono sei tau fuafua i le Fofoga o le Fono e le o 

malosi tele, e le o lava tele lona malosi. Ae tau faifaimalie i si toeaina, 

ioe. Anusa foi le onosai o sia toeaina, ia ae o le toeaina lava o toeaina.  

  Lau afioga i le Fofoga o le Fono, o le a amata atu se manatu i le tatou 

Matagaluega o le Fono. Ia o lea ua silasila atu lau Afioga i le louloua o 

le tau i le taimi lenei, ia ae leai se tatou fale tatou te tua i ai lau Afioga. 

Ioe, faafetai foi o lo o i ai nai faleie, ae talitonu le agaga lau Afioga, ua 

tatau ona faavae se fale e agai i ai le mamalu o le usugafono a Samoa. 

Atonu e le tele ona faaaoga ae taua, ae taua foi mo Komiti, e taua mo i 

latou e le i omai i totonu o le Fono, le usugafono ona ia maua se mautu 

e agai i ai lau Afioga. 

  Silasila foi i Komiti Faa-palemene o lo o i ai i le taimi lenei, a pisi le 

isi Komiti ua malolo le isi Komiti, ona o le a? Ona o le lelava o tatou 

fale tatou te tua i ai. Aemaise foi lenei aso, e faafetai i le alofa o le Atua 

o lea ua tau feololo mai, o le a le afaina le mamalu o sui usufono i le 

tulaga o le savili ma le louloua o le tau. E na ona taatia atu faapena i lau 

Afioga, te i ua e sola atu e le i faia le tatou fale.  

  Ona oo atu lea i le Afioga i le Minisita o Aoga…… 

 

  FOFOGA FETALAI:  Mo le silafia e le i maea ona faataatia le 

galuega. 

 

  Tofa OLO FITI AFOA VAAI:  Lau Afioga i le Fofoga Fetalai, e fia 

faafesili atu lava i le sui usufono, po o fea o le a e sola i ai… 

 

  FOFOGA FETALAI:  Se i tulai atu le Palemia. 

 

  Susuga  Hon Tuilaepa Auelua Fatialofa Lupesoliai Lolofietele 

Neioti Aiono Galumalemana Dr. Sailele Malielegaoi:  O lea e tapena 

le fale, masalo e le o toe mamao ona amata lea. Ae faafetai foi i le sui 

usufono, ua laga lea mataupu e silafia ai foi e le Maota, o lea e le o toe 

mamao ona amata lea o le galuega o le fale. Ae aua e te popole, masalo 

e uma lava le fale e le i taitai oo mai le valaau a le Atua, o Ia na te pulea 

o tatou soifua. Ne i te i ua valaau le Atua i le o saunoa nei, ona muamua 

lea ae mulimuli le Fofoga Fetalai. 

 

  FOFOGA FETALAI:  Po o ua faamalieina le sui usufono i le 

saunoaga. 

 

  Afioga FAUMUINA ASI PAULI WAYNE FONG:  Faafetai, e leai 

e le o le agaga lena o le manatu, e le o le sola lea e talanoa mai ai le 

Palemia ma Olo, e leai e le mafai ona e sola ese. O le uiga o lau tala, ne 

i e alu ese atu ma lo tatou Nofoa e le i faia lo tatou fale. Ae le faapea, 

ona o lea ua ou faalogologo atu ua e tau vaivai ae le i taitai lou soifua.  

  Lau Afioga i le Minisita o Aoga, e momoli atu le faafetai i lau Afioga 

i le tulaga o faleaoga. O la e faafofoga mai nuu ma le atunuu faigā, o 

lea ua maea le faleaoga o Vailoa sa faatamaia e le mala. Ae o le agaga e 

faafetai ai,… faafetai foi i le susuga i le Ofisa Sili o le Matagaluega o 

Tupe. O lea ua maea le tatou faleaoga, sa toe faia lava i seleni na maua 

mai i le insure. Faafetai foi i lou lagolago, aua e talitonu le agaga, a toe 

amata atu nei le aoga i le tausaga lenei e le i maea, ona vaivai ai lea o le 

loto. Ae faafetai ua mafai ona faamatuu vave mai le seleni. Faafetai foi 

i le aufaigaluega a Shane mo le lagolago mai, o lea ua uma ona fau le 

faleaoga, ae toe fai mai ma le latou meaalofa i le matou aoga, faafetai 

tele lava. E toe lava o le meaalofa a outou lea e faatali atu ai lau Afioga 

i le Minisita, ona agai lea i galuega fai o lenei tausaga. Lau Afioga o lo 

o i ina le talosaga a le aoga a Vaigaga. O le faleaoga ua ova ma le 

fasefulu tausaga. E fogafalelua, ae le o tumau lelei i le taimi lenei. Pe a 

ma le 4 afā na aafia ai le faleaoga. Ae silasila ane, atonu lava e tafa lou 

finagalo i se taimi ona fai ai lea o le tatou faleaoga lea lau afioga i le 

Minisita. Ae talitonu na tatou i ai i le umusaga o le faleaoga a Vaiusu, a 

e tilotilo i le mea la e fai ai nei le faleaoga, si tamai fanua lava, ua tupu 

ma olaola le nuu aemaise o fanau a le nuu, sa faaopoopo potuaoga e 

lua, ae e le o lava le fanua e leai se mea e taaalo ai tamaiti. Ia taatia atu i 

ina i lau Afioga, a faapea lava e lelei lava le tatou fesootaiga i tulaga o 

le gataifale o le matou nuu ma gauta. Ou te iloa e leai se mea e le mafai 

ona le faia, e pau le mea, o sina fasi fanua i tua atu i ina o lo o pule ai le 

Malo, se i move i ai le aoga ua le lelei lava i lenei taimi. Ae momoli atu 

le faafetai ona o lou lagolago mai i mea tau aoga a si o matou itumalo.  

  Ona ou oo mai lea i si ou uso a Minisita, malo Papalii. E talitonu le 

agaga o lea ua faafetaia lau Afioga ona o le Fiafia Park la e i gauta i 

Tafaigata. E ui lava e le o lavea i le itumalo i le vaevaega lea ua toe 

vaevae i ai, ae talitonu o le manaia ia o lena fuafuaga. O le manaia foi 

ia o auala na e alu atu i ai. Lau Afioga i le Minisita, ne i galo ia oe, e 

oso atu i Falelauniu ma Siusega faatoa e oo ai i le Fiafia Park. Amuia le 

Fiafia Park o lea faatoa fai ananafi ae o la ua lelei lona auala. Ae tatalo 

atu pea mo Falelauniu, Siusega, o lenei o le a uma lenei Paeaiga, ne i te 

i ua ou le toe sau ae talitonu, e lelei lava le avatu pea i ina. Sa i ai foi le 

fautuaga na aumai, ne i te i ua vave fai, galo ai le sui  usufono, ae pei o 

le taimi tonu lava lenei ua tatau ai ona fai lau Afioga i le Minisita. Ua 

lelava e si o  matou nuu o Falelauniu aloalo i vaivai aloalo i omoomo, e 

fai o le leaga o moli o le auala e le iloa ai foi omo o le po. E na ona ou 

talosaga atu faapena.  

  Ae ua oo mai i lenei taimi tulaga i le louloua o le tau, i le 

femalagaaiga lea a Savaii ma Upolu nei lea na taofia ai le tatou alavaa. 

Pe leai se vaa faapitoa e mafai ona fealuai i le taimi lea o le louloua o le 

tau.E toatele i latou ua misi a latou faigamalaga ua le mafai ona 

faataunuuina, e sao. E sao o lena e tatau ona taofi ona o le tulaga lava o 

le louloua o le tau. E manaia ae aumai se vaamaulu i se taimi e maulu 

mai Savaii faatoa ea i Mulifanua, maulu atu i Mulifanua faatoa ea i 

Savaii. O la e faafofoga mai le Minisita o Tupe o ia e faasoasoaina, e 

faafoia ai lena faafitauli. Ou te alofa atu i sui usufono mai Savaii, a oo 

lava ina le sau le vaa o lona uiga ua le sau foi. E le tio foi i le o mai 

nonofo i lo matou itumalo i Faleata ona o le faigata ona o mai ai i le 

tatou Fonotaga. 

  Lau Afioga i le Fofoga Fetalai, o le a le tele se tala i le Minisita o le 

Soifua Maloloina, ae pau le mea o le momoli o le faafetai, ia i latou o lo 

o malaga mai fafo, e fesoasoani i lo tatou atunuu. E taua ai le tele o 

vaega eseese mai atunuu eseese, o fomai, tausi soifua, o lea lava e i ai i 

inei i le taimi lenei.E faafetaia ai i latou ona o le fesoasoani mai i la 

tatou galuega. E na o se fautuaga, faatele ni fomai, a faapea e tatau ona 

sii i luga o latou totogi, ina ia mafai ona faatoateleina ai, ia sii atu ai ma 

tausi soifua ina ia mafai ona foia uma faafitauli ia.  

  Masalo o isi uma Minisita, e momoli atu le faafetai ia outou galuega 

fai, Minisita o le SLC, ou te iloa lava o lena e avanoa fanua na e i ina i 

Tafaigata, ou te iloa e mafai ona feseetai atu i ai si o maotu itumalo ua 

pumoomoo le mea o lo o matou nonofo ai, ae faafetai o la ua ave e 

faamuamua le Fiafia Park, faasolo atu ai loa Vaigaga, Vaiusu, Vailoa, 

mai i ina, ina ia maua ai se avanoa. Pe tai afa eka foi ua lava lena.  

  E momoli atu ai le faafetai tele i lenei aso ia i tatou uma ua mafai ona 

usufono. Ia manuia lau afioga i le Fofoga Fetalai, ia maua pea lou 

malosi aua le faaauauina o la tatou galuega i lenei tausaga. Ma le 

faaaloalo faafetai. 

 

  FOFOGA FETALAI:  Malo faafetai. Tulai mai le sui usufono mo 

Lefaga ma Faleaseela. 

 

  Afioga TOLEAFOA KEN VAAFUSUAGA POUTOA (Lefaga & 

Faleaseela):  Lau Afioga i le Fofoga Fetalai, faafetai mo le taulaga 

molia i le Atua i lenei taeao, aua le alafai mai o le atunuu ma le 

Palemene i lenei taeao fou. Ae le i faaalia se manatu i le Tala 

Faaopoopo o le Tupe, lau Afioga ou te faatalofa atu i le Palemene o 

Samoa, Ofisa Sili o Matagaluega ma Faalapotopotoga faapea Samoa o 

lo o tatalo mai ma tapuaia o tatou faiva, aemaise o le au-failotu i so o se 

fata faitaulaga. E le faagaloina foi le tapuaiga a si ou itumalo, ma nai ou 

tama faaleagaga o lo o tatalo ma tapuai mai, ia manuia tele le tausaga 

fou ma ia talosia le folauga a Samoa i lenei tausaga 2020. 

  E muamua la ona ou avea lenei avanoa, e faamaise atu ai i lou itumalo 

o Lefaga ma Faleaseela, i matua ma aiga mafatia, ona o le motusia o le 

mafutaga mafana ma fanau pele, ona o le faamai o le misela. Na aafia ai 

si o tatou atunuu pele o Samoa. Tatou ave pea lo tatou faatuatua i le 

Atua o Ia e pule aoao i mea uma, ina ia tafia ese lenei faamai ma si o 

tatou atunuu. E fia faaleo foi le agaga faafetai i lau Afioga i le Minisita 

o le Soifua Maloloina, faapea le Ofisa Sili o le Matagaluega, i alii ma 

tamaitai fomai, aemaise le au tausi-soifua i lo latou to‟a i le taimi na 

feagai ai si o tatou atunuu ma le pepesi o lenei faamai. Faafetai i lo 

outou galulue punouai e ave le fesoasoani i fanau na tele ina aafia. 

Faamalo galulue, e aumai lava e le Atua lo outou malosi aua lo outou 

valaauina.Faapitoa le faafetai i paaga a Samoa i atunuu mai fafo i le 

vave tali mai i le taimi o mafatiaga ma le taimi e moomia ai la outou 

fesoasoani. Na fai ma faamama avega i alii ma tamaitai o si o tatou 

atunuu ao feagai ai i lenei faafitauli. E momoli atu foi le faamalo i le 

mamalu o le atunuu faapea le aufaigaluega a le Malo, na ofoina o latou 

taimi e fesoasoani ai e aunoa ma se totogi, faafetai le loto nuu. Faafetai 

foi i le aufaipisinisi taitoatasi o Faalapotopotoga, o ai na foai ona o le 

alofa i le Malo, faafetai le agalelei. 

  Lau Afioga i le Fofoga Fetalai, e manatu lenei itumalo i foai ma 

fesoasoani faamauina aua le faaitiitia o le misela, ina ia ave le 

faamuamua i le lautele o le atunuu, e auala atu i le Matagaluega o le  

Soifua Maloloina, ma ia faatofusiaina uma falemai. E amata mai i le 

falemai tele i Motootua, Tuasivi atoa ma sub centres i totonu o le 

atunuu. Ia aua ne i toe oo i tatou i se mafatiaga tatou te le o fia vaai i ai 

e ono tulai mai. Ma ia tatou toe faaauauina le toe faatuina o fale Komiti 

tumama i totonu o nuu ma afioaga ona e taua tele lea foi polokalame 

taua a le Soifua Maloloina. 

  Lau afioga i le Fofoga Fetalai, e na o se fautuaga i le Matagaluega o le 

Soifua Maloloina. Ou te talitonu ua matagofie lo tatou falemai, mautu 

uma masini ma tulaga eseese aua le faaleleia o le tautuaina o le 

auaunaga i le tatou atunuu. Ae na o se fautuaga, se i silasila i moega, se 

i vaai le quality po o lelei. Pei e manaia le aumai o ni a tatou moega mai 

Niu Sila ma Ausetalia. O se tuualalo lena mo le lelei o le auaunaga aua 

o tatou tagata.  

  Lau Afioga i le Fofoga Fetalai, ae le i faaalia se manatu i le saunoaga 

a le Minisita o Tupe i le Tala Faatatau Faaopoopo o le Tupe, e momoli 

atu le faamalo ma le faafetai i lau Afioga i le Palemia, Sui Palemia ma 

lau Kapeneta, faafetai le tofa mamao ma le silasila loloto i auala e ono 

vave mai ai le fesoasoani e laveai o tatou tagata ona o le faamai. E 

matauina lo outou fita i tuga i le ao ma le po. Faamalo le toa, faamalo le 

tauatai, faafetai le finau. 

  Lau Afioga i le Minisita o Tupe, e matua lagolagoina e lenei itumalo 

le Tala Faaopoopo o le Tupe, o lena ua tuuina atu foi fautuaga i foai ma 

fesoasoani na faamauina manu o maua lou avanoa. 

  Mo si ou itumalo o Lefaga ma Faleaseela, aua le afifio o le aiga sa 

Tuala ma le latou tama. Afio le Taulagi ma le matua o sa Tuala, alalatai 

Tuisavailuu ma le mamalu ia te oe Faleaana. O lo tatou sao lena i le 

Tala Faaopoopo o le Tupe. Faamalo tatalo faamalo tapuai, a o alo faiva 

lo outou tofi i upu fai a le Palemene. O le mea moni, e lagona le 

mafanafana faatasi ai ma le tina o le aiga i le tele o nei tausaga ua 

tuanai ona o lau tapuaiga. Faafetai i le saofaiga a le aufailotu i totonu o 

le itumalo. Faafetai i le saofaiga a alii ma faipule mo la outou tofa 

mamao ma le faautautaga, o lea e taiala ai nuu o le itumalo i le filemu 

ma le nofo fealofani. Faafetai i le saofaiga a faletua ma tausi, saoao ma 

tamaitai mo le atinaeina o aiga. O le saofaiga a aumaga, faafetai mo le 

tautuaina o le itumalo, i so o se vaega o nuu taitasi. Ia tatou faamalolosi 

e galueaina le laueleele o lena e i ai le manuia aua le tausiga o nuu ma 

aiga aemaise o le galuega a le Atua.  

  Le mamalu i lo‟u Itumalo, o lea ua amata lenei tausaga 2020, o le a se 

tautua ua le tau i lena tausaga ua tuanai, tatou tuu i le Atua, ina ia i ai le 

musumusuga a le Agaga Paia o le Atua i le Malo ina ia vave lana 

faasoa, e ala i a tatou talosaga ua tuuina atu aemaise lava o tatou auala. 

  Lau Afioga i le Fofoga Fetalai, o nai motugaafa na, aua se sao o lenei 

itumalo mo le Tala Faatatau Faaopoopo o le Tupe 2019/2020. Soifua 

ma ia manuia le Fonotaga. 

 

  FOFOGA FETALAI:  Malo. O lauga anoa faapenei e ese le manaia i 

le faafofoga mai. Malo saunoa. 

  Se i avanoa mai se isi sui usufono. Tulai mai le sui usufono mo 

Gagaifomauga Nu.3 faamolemole. 

 

  Afioga FAAULUSAU ROSA DUFFY STOWERS (Gagaifomauga 

Nu.3):  Faafetai i lau Afioga i le Fofoga Fetalai mo le avanoa. E 

faatalofa atu i lau Afioga faapea le mamalu o le Palemene ma Samoa ua 

potopoto i le Maota nei, faapea foi le paia ma le mamalu o si o tatou 

atunuu o faafofoga tapuai mai. 

 Ae fia faaleoina foi se lagona e tusa ai ma le Tala Faatatau Faaopoopo 

Muamua o le Tupe. E piiama foi se lagona o sui usufono mamalu ua 

uma ona opea i le Maota lauga e faafetaia ai le Afioga i le Palemia ma 

le Kapeneta aemaise lava o le Minisita o le Soifua Maloloina e tusa ai o 

le galuega faatino sa faapena ona gapatia ai lana Afioga ma le paia o le 

Matagaluega i le faatinoina o latou tiute, ma e le faigofie foi lea 

galuega. Ae talitonu lava e aoga mea e tutupu, e aoga foi luitau e 

faatuputeleina ai le faatuatua ma toe poupou ai ni vaega o faaletonu o le 

auaunaga a le Matagaluega.  

  E fia oo atu se faamatalaga i lau Afioga i le Minisita mo Alamanuia 

ma Leipa. E talosaga atu i lau Afioga i le Minisita po o le a se auala po 

o se faiga faavae foi lea e mafai ai ona laugatasia itumalo eseese ia i 

latou foi ia ua filia mai totonu o le atunuu e malaga atu i fafo e galulue 

ai. Pe i ai se auala e mafai ona faalaugatasia uma ai itumalo eseese aua 

o lea e pei e maitau e toatele nisi o itumalo, o nisi e leai lava nisi o o po 

o laitiiti foi le fuainumera. A o se isi vaega e fia talanoa i ai i le 

Matagaluega lea o le MCIL, po o a lava Tulafono ma mea foi o lo o 

taumafai i ai le Malo ina ia mafai ai ona faamalosia ma faatino 

auaunaga eseese, ae pei e faaletonu lava ona o i tatou lava ma le 

auaunaga e faatino. O le uiga o le faamatalaga, o lo o i ai Tulafono ma 

policies ma guidelines o lo o faataatitia, a o lona lave e le o 

mulimulitaia i le tele o taimi i le auaunaga faatino. E fai la le 

faamatalaga lea, ona maitauina foi e le o toe faia lava ni monitoring a le 

MCIL mo le asia lea o faleoloa, o kiliva, o a uma mea eseese e tatau 

ona faatino ina ia mafai ai ona atagia ai le latou galuega la e fai. O le 

tele o kiliva ia e o i tua, o isi kiliva, o mea o tamai taavale lea e ave ai 

kiliva agai i tua i faleoloa la e i tua. A o le fesili, po o lelei oloa nei o lo 

o ave i tua, aemaise lava nuu i tua ma Savaii lea e faapito i ai se 

faamatalaga. Ia, e le o toe po foi malae i lenei vaitau o le soifuaga, ua 

alu ae i luga faleoloa a Saina ae alu i lalo faleoloa o Samoa. Aisea le 

mafuaaga ua ala ai ona faapea? E leai se fesoasoani a le Matagaluega e 

mafai ai ona fesoasoani atu i o tatou tagatanuu o lo o faatinoina le 

auaunaga lea i totonu o nuu ma afioaga e mafai ai ona ave i ai se 

fesoasoani. E le faapea o ni fesoasoani tupe po o le a, a ia faamalosiau i 

ai, ia faamalosia le faalauiloa i tulaga e tatau ai. O tau o oloa, po o le a 

se ituaiga auala. Pe aumai i totonu i latou e mafai ona faasoa atu i ai se 

malamalama ina ia mafai ona siitia a latou pisinisi nai lo le mea lea ua i 

ai nei, ua fai atu lava a tatou faleoloa i totonu o nuu ma afioaga, 

faleoloa a o tatou lava tagata, ae pe i ai se auala e fesoasoani ai ia i 

latou e faamalosiau atu i ai. Aua ua laki lava o isi nuu ma afioaga o la e 

i ai latou tapu foi lea e le o faatagaina ai nisi atu faleoloa i tua atu o 

tagata o le nuu, ia la e pei o la e mau ai lava faleoloa ia o tagata Samoa. 

Ae ina ia mafai ona fai se auala e fesoasoani ai i o tatou tagata. O le 

siakiina o oloa po o lelei po o expire, galulue faasoosootauau ai ma le 

Matagaluega o le Soifua Maloloina. Atonu foi o i ina le isi vaipanoa 

lena o lo o ofi mai ai faamai eseese ia ona o le le mataituina lelei o oloa 

e faaulufale mai i totonu. 

  E le gata i lena, o tai i o i le point of entry, le mea lea e taunuu mai ai 

oloa i le Tiute po o mataituina uma vaega ia, aua a sau lava le oloa... A 

umi foi ona tuu le oloa, ia ua oo foi i le tulaga lena ua expire. E pei lava 

o le mea lea o le pusa eleni foi lea, lea e taamilo i faalavelave, e fai i ai 

fesuiaiga foi lea ae le faatau mai loa faaaoga, ia ona taamilo ai lava lea 

o le pusa eleni taamilo ai lava, by the time ua tatala atu ai e le isi aiga, 

ua matuai le aoga lava. Ia i ai se auala e mafai ai ona address vaega ia 

mo le saogalemu ma le soifua manuia o le tatou atunuu. 

  O le isi mea, o le fautuaga e avatu i lau Afioga i le Minisita o Leipa 

faapea le Minisita o Tiute ma Tupe Maua, pe leai se auala e mafai ai 

ona link Matagaluega ia e lua ina ia mafai ai ona iloa uma faleoloa la 

e... tagata ia e fai latou pisinisi, aemaise lava o le itu lea tau faleoloa. E 

agai lava le faamatalaga i nuu ia e i ai matou i Savaii e mamao, na o le 

pau lava tagata faipisinisi e i ai, o latou ia e fai o latou faleoloa. Pe i ai 

se auala, e faaletonu uma lava faleoloa na i kiliva a Saina ia e o atu i ai i 

tua. Ae pe i ai se auala e mafai ai ona tap into getting something ia 

iloa ai le pisinisi lea e alu i fea, e fia latou kiliva lea e alu, o a latou 

taavale la e o i tua i kiliva, ma ia mautinoa e fai lisiti a kiliva nei. Aua o 

le tele o kiliva nei e o i tua, e leai ni lisiti. E le iloa la pe faapefea i le 

Ofisa o Tupe Maua ona iloa oloa nei lea e faatau ma maua ai tupe lea e 

alu i tatou tax. 

  Ia, e faapena foi se faamatalaga i tai i le tatou Tiute, aua o le point of 

entry lava o i ina lea e sau uma ai tatou oloa, invoice ma mea uma. A 

mafai ona... taua foi ona i ai sina mea e mafai ai ona iloa pe fia se 

projected income tax mea tau tupe maua base mai invoices ia o oloa 

uma e oo mai totonu o Samoa. Ia na o ni motugaafa i le Matagaluega 

lea. 

  Ona oo mai lea o se manatu i le auaunaga o Falepuipui. O lo o 

maItauina pea le siitia o tupe faaalu i le taumafaiga e le Afioga i le 

Minisita o le faaleleia o le lotoa faapea fale apitaga o lo o i ai le 

mamalu o le atunuu lea ua latou filifilia lea vaega e o e leave ai mo se 

vaitaimi. Malo faafetai i lau Afigoa i le Minisita mo le amanaia o i 

latou o lo o nonofo ai i le nofoaga lea. A o le fautuaga, o lena e Minisita 

Lagolago ia... e maua e i ai lona tofiga faafaifeau e faaaoga ifo e ave e 

faia... pe ni aso mafaufau foi nei o latou ia e nonofo ai i o, aua a faapea 

e lelei lona faatinoina o le vaega lena e tapena ai le lotoifale o le tagata 

lea e i le falepuipui, ma tuuitiitia ai lea o tagata e ave e loka i le 

falepuipui ona te‟i lava lea ua faifai lava convert ane le tama lena i se 

hotel. 



549 

 

  Ia, ona oo atu lea o se faamatalaga i le Matagaluega o Leoleo lau 

Afioga i le Palemia aua o lau Afioga lea e i ai le Matagaluega lea. Ia o 

fautuaga lava, po o le a foi lava, o lea ua faaleoina atu, po o le a le 

taumafai e puipui a tatou fanau mai aafiaga foi lava o le siosiomaga o le 

lalolagi ua oo i ai lenei soifuaga, ia a o le malosi lava o le taumafai ina 

ia fai ni auala e puipui ai a tatou fanau. E faapito augafa se faamatalaga 

i fualaau faasaina. Ou te talitonu o au o le tina, e le o lava taumafaiga a 

le Matagaluega ina ia tuliloa ai i latou nei, aemaise lava i latou lea ua 

fauina le mea lenei o le aisa i totonu o Samoa. Po o le a le taumafai o le 

Malo ma le Minisita o Aoga e aoao a tatou fanau ma le Aiga Sa Levi e 

fesoasoani i agaga o tatou fanau, ae a le mataituina ma le lelei se auala 

e mafai ai ona foia le faafitauli lea i le fualaau faasaina aemaise o le 

matuai tuli lava o i latou o lo o fausiaina le mea lea i totonu i inei, ia 

tailo. E fai vavale uma o tatou faanaunauga. O le talosaga lea i lau 

Afioga i le Palemia, a mafai ona faatino le vaega lena, po o a lava ni 

auala, faaaoga uma atu le tatou atunuu e lau Afioga ma le Afioga i le 

Komesina o Leoleo ia tatou galulue faatasi uma e saili uma latou ia e 

faia le mea lea, ia matuai aveese atoa ma le tatou atunuu o lo o aafia ai 

tupulaga talavou, aemaise o fanau lalovaoa o lo o tuputupu ae o le tatou 

atunuu. 

  Ia, o nai motugaafa na a lou sui usufono i lenei itula, ae faafetai tele 

lava i lau Afioga i le Fofoga Fetalai. Malo lava le onosai, o lena lava e 

maualuga le aoina o le masina i lau Afioga. Malo lava le tautai. E 

faapena foi i lau Afioga i le Palemia ma le Kapeneta, malo lava le 

onosai, o i ina lava e avatu i ai le lelei ma le leaga. Faamalo lava le 

onosai.  

  I Ofisa Sili o Pulega o Matagaluega ma Faalapotopotoga Tumaoti, ia 

po o a lava o matou faanaunauga ma mea e momoo i ai le loto i le 

taumafaiga o le atinaeina o le tatou atunuu, ia o outou lava e vae ma 

lima, le auaunaga e faatino. Faamalo lava faafetai, ae faaauau pea ma 

toe faamalosia ma faaleleia atili le tatou auaunaga. Faamanuia mai le 

Atua i le Maota. Faafetai. 

 

  FOFOGA FETALAI:  Malo. Amuia lenei itumalo i le saunoa mai a 

le sui usufono ua manino mea uma i le faafofoga. Malo tapuai. Ia 

saunoa mai se isi sui usufono, tulai mai. E manaia sui usufono foi nei e 

tai toalua, pei o le sui usufono mo Falealili aua e toalua, ia faapena e ta 

le isi ae tuu le isi se i ta nanei. 

  Ia tulai mai le sui usufono mo Safata Sisifo. 

 

  Afioga LEAANA RONNIE POSINI (Safata Sisifo):  Lau Afioga i 

le Fofoga Fetalai, e muamua foi ona faatalofa atu i lau Afioga faapea 

foi le Palemia, o le Kapeneta ma Sui Minisita aemaise foi le mamalu o 

le Maota. 

 Ou te talitonu o le a tuuloa so matou manatu e faatataui le Tala 

Faatatau Faaopoopo o le Tupe i le tatou Palemene nei. E muamua ona 

momoli le agaga faafetai i le Afioga i le Minisita ma le Matagaluega i 

le Tala Faatatau Faaopoopo o le tatou Tupe. O lenei foi itumalo e ave 

foi le lagolago i le tatou Tala Faatatau Faaopoopo o le Tupe. 

  Ia, e muamua lava ona tau fai atu ni manatu i ni mea e fia faaleleia o si 

o matou itumalo. E manatu lau Afioga i le Fofoga Fetalai, ona o lea ua 

pasia le Tulafono foi lea i le toe fetuutuunai o tuaoi o itumalo faapalota. 

E le o toe po se lilo lau Afioga i le Fofoga Fetalai o lea ua i ai 

Salamumu i le matou itumalo. E muamua foi la ona fai ai se matou tala 

i mea foi e fia faaleleia i si o matou nuu faaopoopo lea o Salamumu o 

lea ua i totonu o le matou itumalo. 

 E muamua foi ona faatalofa atu i le tatou afioaga. Ou te talitonu foi, e 

muamua ona avatu le faamalo ma le agaga faafetai o le tatou nuu ona o 

le lagolago i le Tulafono lea ua toe fetuutuunai ai le Tulafono lea ua 

tatou galulue faatasi ai ona o le auga lava o le faamoemoe o le tatou 

Malo ia vave ona faatino atinae, aua o Saleaula e i Savaii, a o 

Salamumu o lo o i ai i inei i Upolu. O lea la ua tuu mai Salamumu, o le 

naunautaiga lea o le tatou Malo e faamuamua i ai ia vave ona fai atinae 

o le tatou Malo ona e soo eleele nuu nei ma afioaga nei. 

O lea la, e muamua ona ou tatalo atu i lau Afioga i le Minisita mo 

Galuega, aemaise foi o le Afioga i le Palemia, o le matou nuu lea o 

Salamumu, faafetai tele lava o lea ua afa le auala lea ua faata i le agai 

atu i tai i le aai lea i tai i Salamumu. O lau maitau ua ou asiasi faafia i 

ai, e i ai faletalimalo e lua lena e i ai i ina, sa matou feiloai foi ma le 

Minisita o Tagata Tafafao Maimoa Mai. E tele tagata tafafao maimoa 

mai na oo mai i ai ona e fia o i ai i le faletalimalo lea ona o le mamao i 

tai, a o le auala lea ua pei ua tau o ese mai ai tagata tagata tafafao 

maimoa mai i faletalimalo ia. Ae le gata i lea, o le matou nuu lea o 

Salamumu e lua Ekalesia, e lua Metotisi la e i ai, o la e i tai i le aai le isi 

Metotisi lea. O le toatele o tagata ia e nonofo i le alafaalava lea lau 

Afioga i le Fofoga Fetalai, o lo o agai uma i tai i le Metotisi lea e i tai. 

O le tasi foi lenei o Ekalesia e toatele ma mautu foi a latou... o le 

Ekalesia i tai, ua afaina lava nai auala, taavale a si o matou nuu lea i 

Salamumu i le feoaiga lea i le agai atu i tai. O lea e tatalo atu ai i lau 

Afioga ou te talitonu foi o la e faalogologo mai le matou nuu o 

Salamumu, o i e tino ai le tautinoga a le tatou Malo, e vave ona faatino 

ai atinae ona o lea e soo eleele Salamumu ma Safata. O lea e tatalo atu 

ai i lau Afioga, se i e silasila ifo i le tulaga o le auala lea i le agai i tai. 

 

  Susuga Hon Tuilaepa Auelua Fatialofa Lupesoliai Lolofietele 

Neioti Aiono Galumalemana Dr. Sailele Malielegaoi:  Lau Afioga i 

le Fofoga Fetalai, tasi lea auala matua umi, ua ou alu alu alu i tai ina ua 

uma le vaega lena sa faata, alu alu a lau taavale ou sela, ae sao oe e i ai 

tulaga na e tatau ona faaleleia, ae na pau lava le mea, o le tele ia o le 

togavao la e alu i tai ae ou te le o vaai lava o faatoaina. Na o se tuualalo 

aua e le faapea na o le tulaga lea o tagata tafafao maimoa mai fafo, ae 

manaia foi pe ana toto atu ai ni nai niu e fesoasoani ai foi i le tulaga o le 

tausiga o tagata, aua e le na o tagata tafafao maimoa mai fafo, a o le 

matua tele o le togavao i ina i itu uma e lua. 

  FOFOGA FETALAI:  Ia se i tulai mai le sui usufono mo Safata 

Sisifo. Ia, tulai mai le Minisita mo Galuega. 

 

  Susuga Hon Papaliitele Niko Lee Hang (Minisita mo Galuega, 

Felauaiga ma Atinae Eseese):  Lau Afioga i le Fofoga Fetalai... 

Faafetai i lau Afioga. Na ona toe faaopoopo atu i le saunoaga a le 

Afioga i le Palemia e faamaonia ai le auala lea i Salamumu. O le auala 

e fai lava si umi o le auala, ma e sao le saunoaga a le Palemia na o le 

togavao lava la e i ai e leai ni faatoaga. Ae taua la mo beach resorts la e 

i tai i le aai ona o lea ua saunoa mai le sui usufono mamalu i le tulaga o 

tagata tafafao maimoa mai fafo. E i ai foi isi fale, beach resorts lena e i 

ina i Lefaga, o le vaega lea o le faletalimalo fou lea e le i leva ona tatala 

ma le isi lena e i ina....po o le Matareva ea, o lea e i i uma i lou ofisa 

talosaga, a o lea la e i ai le fuafuaga se i fai po o le a leaga e fai si uumi 

o auala, ae po o fea e taulai i ai se auala e tasi e alu agai i tai ona 

faigofie lea ona kolosi i le matafaga tau i ai i faletalimalo uma ia e tolu 

lea e talosaga mai i auala. A o lea lava e tapena fuafuaga, ona e sao ai e 

faaletonu auala. A o le auala la lena e alu i Salamumu e oneone atoa le 

auala ae papa lalo e malo lava. Na pau le galuega lea e tau faatino lau 

Afioga ma le faafofoga mai foi a le sui usufono mamalu, o lea e 

taumafai ona vaai i se tulaga e maintain atu ai le auala, lona uiga na o le 

oneone lava e faaaoga e toe tanutanu ai nai omoomo a o le lelei ia o le 

auala e malo. Ae na pau le faaletonu o le auala e pei e tele ni nai 

omoomo la e i ai. Ae taatia mai. Ua ou tali vave atu ne i mea ane foi ua 

toe saunoa mai se isi sui usufono i auala ia i faletalimalo, mo beach 

resorts. A o le tali lena, o auala uma e oo foi i Salafai. E i ai foi le 

talosaga lea na aumai a o la e taofia se i tapena atu i ai se galuega aua 

foi le atinaega o le tatou turisi. Ma lou faaaloalo lava. 

 

  FOFOGA FETALAI:  Malo. Ia se i tulai maia le sui usufono. Ua e 

manuia alii o lena ua lavea oe i le lisi o le taatia mai se i... 

 

  Afioga LEAANA RONNIE POSINI:  Faafetai tele i lau Afioga i le 

Fofoga Fetalai. Ou te manatu e le toe oo i ai se matou tala. Faafetai tele 

i lau Afioga i le Palemia aemaise foi le Afioga i le Minisita. Ia 

Salamumu, o ifo loa e teuteu autafa i tai i ina ma toto ai nai niu ma 

faatino loa le tatou auala. 

  Ona ou oo mai lea i le matou nuu lea o Saanapu. Lea sa maitau i le 

faamai lea na uma nei sa aafia ai si o tatou atunuu le misela, ua tatou 

vaai i ai le tele, pei ua le gafatia e le tatou falemai le toatele, lau Afioga 

i le Minisita mo le Soifua Maloloina, aua o lea o le a fuafua le falemai 

lea o le matou itumalo lea e faatino i Saanapu. Na ona ou tuualalo atu i 

lau Afioga, pe le toe silasila ifo lau Afioga se i toe tau faatele po o le a 

le fuafuaga o le ata o le falemai, pe le mafai loa ona toe i ai le suiga fou 

lea pe toe faatele laitiiti aua i lau maitau, pei e tai tutusa uma ata ia e 

faatino ai falemai o itumalo ae le o se avanoa lelei lea, lea ua silasila le 

tatou Malo pe le toe faatele laitiiti le falemai lea e amata ai o tatou 

falemai, lea ua tatou vaai e ono afea lava le tatou atunuu i faamai ae o 

lo o lava tatou falemai. O le tatalo atu lea i lau Afioga i le Minisita. 

  I tai i le nuu lea o Saanapu lau Afioga i mea ia o taligalu, masalo ua 

leva ona faaoo atu lau talosaga i mea ia o taligalu i Saanapu ma Sataoa. 

Ia e oo mai lava i le taimi lenei, ou te manatua foi lea sa saunoa lau 

Afioga i le Minisita mo Siosiomaga po o lau Afioga i le Sui Palemia, 

faapea e toaga e toto pea laau e tau taofiofi ai. Masalo o la e fai le 

galuega lea, a o le siitia i luga o le suatai ua lofia atoa ai lava. Ua sau 

lava le tai oo i luga o le fogaeleele foi lea. O le aia la la e aia ai, toeitiiti 

lava motu le isi itu o le matou nuu i Saanapu Tai aemaise foi le matou 

nuu i Sataoa i taligalu na. Ia o lea e tatalo atu ai, ua toto a laau ma i ai 

laau, ua aia uma lava, ua sau lava le suatai ova i luga ona o le siitia o le 

tai. O lea e tatalo atu ai i lau Afioga. O lea foi sa faataoto atu nai a 

matou talosaga i lau Afioga i le tulaga o taligalu, o lea lava e talitali atu 

lau Afioga i le tulaga lea i le aia o matou afioaga nei. 

  O le matou nuu foi lea o Saanapu lau Afioga i le Fofoga Fetalai, na ou 

alu fua foi lele, na ou alu saili mai le fua o le lautele o le matou nuu i le 

sau agai i sisifo i sasae, fua sao lava, pei e ono kilomita le lautele atoa o 

le nuu. Ae o le auala galue la e i ai, e tasi lava le auala e alu ai i uta. O 

lona uiga o le tai tolu kilomita, e le o aafia i le tulaga o le oo i ai, ae ou 

te lagona foi e i ai i le ofisa o le Minisita o Faatoaga, tasi lea nuu e 

malosi mai ai le talo lea e ave i fafo. Ae afai e tasi le auala e alu ai tolu 

kilomita e oo i ai, pe i ai sina avanoa foi lele e toe sua ai le maouta e toe 

tau pau uma i ai aiga ona e tasi le auala. Ae pei e mafua lou tatalo i le 

tulaga lea, ona o fua o faatoaga lea e ave i fafo. Masalo la e i ai foi ni 

faamaumauga a le Afioga i le Minisita, tasi lea nuu e malosi le talo lea 

e faatau atu i fafo. Ia o le a le toe oo se tala i le matou nuu o Sataoa, 

faafetai i le auala galue lea o le a taumafai e faatino.  

  E oo foi i le matou nuu o Lotofaga. E i ai le auala lea e sau i ina i 

Lotofaga e sau lava tau i Tiavi, se i toe silasila ane lava i ai. E tasi lena 

auala pei e tau faaitiitia ai le oso sao mai Tiavi, ae oso sao mai lava i 

ina i Safata tau i Tiavi e vave pe mafai ona tilotilo i ai. 

  E faapea foi le matou nuu i Vaiee i le auala galue, o Vaiee 

faamolemole lau Afioga se i e silasila ifo i le auala galue. Ona oo mai 

lea o lau... 

 

  FOFOGA FETALAI:  Ia, ou te faauilavea i le saunoaga a le sui 

usufono mamalu. Manaia tele le saunoaga i mea o le itumalo, ae ona o 

lea ua tatou toai taunuu i le tatou malologa masani, ona foi mai lea pe a 

taliu mai le tatou taligasua, ona faaauau lea o lau saunoaga. Ona o lea 

ua tatou taunuu i le tatou malologa. 

  Ae le i faataatia ese Galuega a le Fono Aoao Faitulafono, ou te faailoa 

atu i le paia o le Palemene, ua tapenaina le Maota o Tofilau Eti Alesana 

e tali ai le sua ma fai ai le faasiliga malosi mo le taeao nei. E tumau pea 

le avanoa e talisua ai le Afioga i le Palemia i le tatou Maota Fono, a o le 

paia ma le mamalu o le aofia, i le Palemene ma le Kapeneta faapea foi 

Ofisa Sili o Pulega o Matagaluega ma Faalapotopotoga a le Malo, ua 

tapenaina le Maota o Tofilau Eti Alesana. E i ai foi taavale pe a... i 

latou e le o lava le malosi. 

  Ou te faasilasila atu o le a faataatiaese Galuega a le Fono Aoao 

Faitulafono mo lana malologa e 15 minute. 

 

 

Na faataatiaese Galuega a le Fono Aoao Faitulafono mo lana 

malologa masani i le itula e 10:47 i le taeao ma toe faaauau i le itula e 

11:47 i le taeao. 

 

 

  FOFOGA FETALAI:  Ae le i tapa le afioga i le sui usufono mai 

Safata mo le saunoaga e faaauau, ou te muai tapa lau afioga i le Taitai o 

le Maota mo se lafo. 

 

 

LAFO MO LE SUIA O ITULA FONO 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Lau Afioga i le Fofoga Fetalai, ona o le 

tele naua o tatou Tulafono ua maea nei ona faataatia i le Laulau a Fono 

a le Palemene e tatau ona faamaea ma pasia i le vaiaso nei, ou te tulai 

atu ai ma le agaga faaaloalo e faatu le lafo,   Mo le suia o tatou itula 

fono a le Fono Aoao e faapea Taualumaga, o le taeao i le 9:00 i le le ta 

o le 1:00 i le aoauli ona malolo lea, tolopo, toe amatalia i le afiafi 

amata atu nanei mai i le 6:00 i le 11:00 i le po. 

  Ia o le a toe fofoga le Maota i se isi fetuunaiga a o faagasolo le tatou 

fonotaga i lenei vaiaso. Ia o le lafo lea mo le faamaoniga e lo tatou 

Maota.  

 

  Faaluaina e le Minisita mo Tina & Tamaitai, Atinae o Nuu ma 

Agafesootai, Minisita mo Pisinisi, Alamanuia ma Leipa ma le Minisita 

mo Galuega, Felauaiga ma Atinae Eseese. 

 

  Na faamaonia le lafo. 

 

 

  Na toe faaauau Felafolafoaiga i luga o le faitauga faalua o le 

Tulafono Tau Faaofi o le Faatatauina o Tupe Faaopoopo (Nu.1 

2019/2020. 

 

  FOFOGA FETALAI:  Ou te tapa ma le faaaloalo lau Afioga i le sui 

usufono mo Safata i Sisifo, e tulai mai e faaauau lau saunoaga. 

  Afioga LEAANA RONNIE POSINI:  Lau Afioga i le Fofoga 

Fetalai, ou te manatu foi o lea ua matu i fau le taliga o le sua aua se 

faasiligamalosi aua le faatinoina o le fonotaga a le tatou Palemene. Ona 

faaauau lea o se matou faamatalaga, ona oo mai lea i mataupu lautele. 

  E muamua ona momoli le faafetai i le afioga i le Minisita o le Soifua 

Maloloina, e tusa ai foi ma le faamai sa aafia ai si o tatou atunuu. E 

talitonu lava e le i malolo le Matagaluega. E momoli foi le agaga 

faafetai tele i alii ma tamaitai fomai, i le galuega sa gapatia ma fitaituga 

ai aua le toe faafoia ai o le faamai i totonu o le tatou atunuu. E le gata i 

lea o aufaigaluega a le Malo i  Ofisa Sili o Pulega o Matagaluega ma 

Faalapotopotoga ma le aufaigaluega uma a le Malo, sa matau lava e le i 

maua sa outou malologa ona o lo outou tautua i lo tatou atunuu. O lea e 

momoli atu ai le agaga faafetai tele i lau afioga i le Minisita. Ia 

faamafanafana foi i ni isi o alo o lo matou itumalo o e na aafia ma 

maliliu i le faamai.  

  Ona ou oo mai lea i le afioga i le Minisita o Aoga, lau afioga Loau. E 

momoli le agaga faafetai tele i lou tulai mai i lenei vaitaimi i le tofiga o 

le Minisita. E matau lava e tele suiga i tulaga o aoga, talu ai le tulai mai 

o lau afioga. E momoli atu ai le agaga faafetai tele i lau afioga.  

  E pau lava lea, o lea e tau matau atu foi, o lea o le a toe amatalia aoga 

aemaise lava ia le tatou Iunivesite lea faamolemole. O le tatou 

Iunivesite o mea lava ia o pili lea o fanau aoga. Ou te manatu o lea lava 

e i ai le Tulafono lea e 5 loa vaiaso ona tutuli uma lea o tamaiti e le i 

totogiina pili. Pe $200 pe $300 le pili e le i totogia, ona tuli lea ma le 

aoga. Ae afai e alu le tamaitiiti e aoga e sue mai i le 2 i le 3 vaiaso, toe 

foi mai lea totogi le pili, e tele lava le mea e misi i le aoga a tamaiti.  

  O le tasi foi lena o mafuaaga e ala ai ona fail le tamaitiiti i totonu o le 

polokalame ona o le taimi lea. Ae o sau tuualalo lau afioga i le Minisita 

aemaise lava matua aua e le tutusa uma matua ma aiga, aemaise lava ia 

matua ia o lo o tau faasoasoa tupe. Ae a pe a... aua e 14 vaiaso o le mea 

lea o le semester i totonu o le Iunivesite, ae pe a faapea e le gafatia... 

afai e $1,400 le pili i le semester, e a pe a vaevae foi lea e tai 2 vaiaso 

totogi mai le tai $200, e oo atu la i le 7 aua e tai 2 vaiaso, ua uma ona 

totogi mai le pili i totonu. E tau taofiofi mai ai nai o tatou alo ma fanau 

aemaise lava matua ia e le o gafatia tele le totogiina o pili. Taatia ia 

matua e gafatia e totogi uma lava, ae o se mea foi lea, o se faiga e 

faaitiitia ai le aveeseina ai o tamaiti mai totonu o latou faleaoga, e tele 

ai le aafia ai o latou polokalame, e oo ifo i taimi o suega ua aafia ai. 

  O lea foi e matau i le Tala Faaopoopo o le Tupe, o lea e i ai le tupe o 

lea e faaagaga i ai i le tatou Iunivesite, mo mea o fesoasoani tau 

sikolasipi.Ia o lau tatalo i lau afioga i le Minisita, e pei e manaia le 

faasafua e aua le totogiina atoa foi lea, ae pe e tau faaafaafa le ituaiga 

totogi e totogi ai, e toatele ai ni alo ma fanau e aafia ai i le faamanuiaga 

lea a le tatou Malo e ave i le tatou Iunivesite. E pei e tau faapito lava se 

tala i le taugata o le tatou pili lea o le tatou Iunivesite aua o le tau lava 

ia o luga o pili o Iunivesite. Ia o le tatalo atu lea i lau afioga i le 

Minisita o Aoga.  

  Ona oo mai lea i le Minista o Galuega, lau afioga o lau matau i moli o 

le auala, e i ai le moli lea i Lepea pei ua faatolu ona ou tu ai, ae e i ai 

taimi o moli na e tiga ona leai ni taavale e o mai tai i le auala foi lea i 

Vaitoloa, ae ola lava le moli meamata. E pei o le tasi lena mea e poloka 

tele ai le auala lea i Lepea i le alu lea agai i uta ae o le sau lea mai 

Vaitoloa e tau le pisi, ae e i ai taimi o moli na e ola ai moli meamata.  

  O isi moli lea ou te matau o moli ia e i le magafa lea i Maluafou, e i ai 

le taimi na toeitiiti lava lavea ai lau taavale ona ou te sau mai Maluafou 

i Tufuiopa, o la e ola le moli meamata ma le au e afe ai, ia ona ou afe 

lea ou te sau agai i Apia ae alu atu lava le taavale i le alu atu lea i 

Maluafou e agai i o i Leone, ae ou tu ma ou autilo atu, o la e ola foi ma 

le moli meamata lena. O lona uiga la o lau tala foi lea e ono lavevea ai 

taavale, e tau silasila ane le vaega e service ina latou moli, i tulaga ia o 

tatou moli auala, aua ou te lagona lava o isi mea na e ono aafia ai le 

poloka o tatou auala.  

  Faafetai tele lava i le auala lea i le Loto Samasoni, lea ua fai le auala 

laupapa lea le auala uamea, ae tatalo atu i lau afioga aua e manaia ia e 

alu atu tau i le auala lea i Maagao, ona alu lea i uta i Lelata, ona toe alu 

lea i tai i le auala lea i Leone. Ae o lea ou te vaai e i ai le auala loa e alu 

atu tau i Faatoia, aua e puupuu lava si va lena, e manaia la pe a faaauau 

atu i ina lau afioga, e tau atu ai le auala lena i Faatoia.  

 

  FOFOGA FETALAI:  Toe 2 minute o le sui usufono. 

 

  Susuga Hon Papalii Niko Lee Hang:  Lau Afioga i le Fofoga 

Fetalai... 

 

  FOFOGA FETALAI:  Ia tulai mai le Minisita o Galuega... 

 

  Susuga Hon Papalii Niko Lee Hang:  Faafetai mo le avanoa i lau 

Afioga, ua ou fia tali atu i le taimi lenei i mataupu ia sa laga mai e le sui 

usufono mamalu i traffic lights. I mea nei o le sese o street lights mo 

traffic lights ia e faatonutonu ai taavale. E i ai le tulaga o isi moli e 

faapena e ta te fiu e tutu o la e mumu, tu tu ai lava, o le tele o isi... 

aemaise lava lights ia e i i i auala fou lea i le Loto Samasoni, matauina 

isi taavale tu tu lava o i le red lights. Ai ua lelava onosai ae sei toe 

faatonu le LTA sei toe vaai ia tatou moli ia.  

  E i ai lava moli e timer e fua i le o atu o taavale ma faatonutonu ai le 

time a tele loa taavale e tutu e tatau loa ona meamata le moli. Ae sei toe 

faamanatu i le vaega aua ua faa-konekarate le faiga o tatou moli ia o 

traffic lights ae sei toe asiasi i ai le LTA po o le a le sao o latou timing 

ia po o talafeagai i le taimi lea e tutu ai ia taavale.  

  O moli ia e.... o le auala lea e pei ona saunoa i ai le sui usufono o le 

sooga lea i Faatoia, o lea ua i i le tapenaga. Ua uma ona fai le survey e 

pei ona faatuina mai e le afioga i le Palemia le sooga lea e tatau ona fai. 

O lea la ua taatia i fuafuaga a le Malo e auala atu i le LTA, le tapenaga 

o le sooga lea. O lea ua taatia fuafuaga o lea tulaga ae faafetai le toe 

faamanatu mai. Ia ma lou faaaloalo lava. 

 

  Afioga Hon Loau Solamalemalo Keneti Sio:  Lau Afioga i le Fofoga 

Fetalai... 

 

  FOFOGA FETALAI:  Ia se i tulai mai le Minisita o Aoga. 

 

  Afioga Hon Loau Solamalemalo Keneti Sio:  Tulai atu ma lou ava 

tele, e le fia faalavelaveina foi ia le saunoaga matagofie a le sui usufono 

mamalu, ae ona o lea sa taua le Iunivesite ona ou manatu lea, nei tei foi 

ua toe tutulai ifo ni isi sui usufono mamalu i le tulaga lava lea. Ua 

faapena foi ona talanoaina soo i totonu o le Maota nei le tulaga o pili 

aoga o nai alo ma fanau o le Iunivesite.  

  E moni e sao lelei lava e i ai foi matua e mafai ona gafatia ma matua 

foi e faapena ona le gafatia ae o lo o faapena ona mafai e alo ma fanau 

ona maua le avanoa e aooga ai. E ui o lea o lo o i ai ia le tatou 

polokalame e pei ona i ai tupe faasili o lo o faapena ona faaopoopo mo 

sikolasipi ia e aoga ai, ae e i ai foi criterias o lo o faapena ona faataatitia 

e le Iunivesite e mafai ona apply ai tamaiti ia. O tamaiti foi nei o lo o 

faapena o le lava le tamaoaiga a o lo o faapena ona au o latou maka i le 

Iunivesite. O lo o i ai avanoa e tatau ona o i uta, faatumu le form, ma 

ave e iloilo e le Komiti ina ia faapena ona maua atoa le tulaga lea e 

saunoa i ai le afioga i le sui usufono. 

  Ia o le isi mea, e pei o nai mea ia na laga e le sui usufono lau afioga. 

Ae manaia fautuaga ua tuuina mai o lea foi ua i ai suiga o le Pulega e 

pei ona silafia, ia ua faamaloloina foi se tasi o tamalii na faapena ona 

avea ma Faauluuluga o le Iunivesite, ae o lea ua i ai le suiga. Ia atonu o 

le a maua  se matou feiloaiga ma le VC fou, ma ave i ai fautuaga, po o 

le a foi sana ia faataatiaga, aua le tulaga e pei ona saunoa i ai ia le sui 

usufono mamalu, ma le agaga faaaloalo. 

 

  FOFOGA FETALAI:  Malo faafetai, ia tulai mai le sui usufono, toe 

2 ou minute. 

 

  Afioga LEAANA RONNIE POSINI:  Faafetai tele i lau afioga i le 

Fofoga Fetalai, e momoli atu lau faafetai tele i saunoaga i afioga i 

Minisita. Faafetai tele mo le tali mai. Ona faaauau lea o se matou 

faamatalaga, ua ou mataua lava le auala lea e alu i le malaevaalele ua 

tele lava faalavelave e tutupu mai ai. Ae ou te iloa lava mo tuuga 

taavale ia ua fai ma mea e saosaoa ai. O le a se silasila i ai a lau afioga i 

le Minisita? Pe le ua i ai se tulaga ua tatau ai ona fai ni tatou speed 

cameras? Se faiga e tau faaitiiitia ai le saosaoa o taavale, ma le 

faaitiitia ai o e ua aafia soifua ona o le o saoasaoa o taavale. Pe le ua oo 

i se taimi foi lea e tilotilo ai lau afioga, pe le ua mafai ona fai a tatou 

pueata na e pue ai le saosaoa o taavale.  

  O le isi mataupu e sili ona vaavaai atu ai, o le valiina lea o tatou auala, 

o le vali o le ogatotonu. E ese foi le taua o le vali lea e vali ai fafo i le 

pito i tua, e pei o i ina lea ua iloa ai e tagata e le tatau ona sili ifo i le 

auala. Ia aemaise lava le po i le pogisa, ae pei o taiala ia aua e o 

femalagaai i luga o taavale.  

  Ia ona oo mai lea o sa matou tala i mea ia o faasalaga, o faasalaga ia e 

ave i le falepuipui ma tulaga faapena. Ia ua i ai foi isi ituaiga faasalaga 

foi ia e falepuipui lava i lou aiga, lea e loka ai i lou aiga. O le uiga o lau 

tala lea e i ai lava i latou foi lea e pei ua mao le ita vave ma tulaga 

faapena, ae a ave foi le faasalaga lea e loka ai i le fale, e le mafai ona 

alu ese mai, o le taua o le mea lena o le maua o le mafutaga po o fanau 

po o matua ae la e i ai lava le mafutaga e le mafai ona alu ese.  

  O lona lua, ou te masalo o uta i le falepuipui i Tanumalala, e leiloa po 

o le 20% o tagata la e i Tanumalala, e ono agavaa i le ituaiga faasalaga 

lea ae faasao ai foi tupe a le tatou falepuipui, aua o lea ua i ai atunuu e 

mafai ona latou faatino ituaiga faasalaga ia. E na ona tau faataoto atu 

lava faapena e silasila i ai lo tatou Malo. O mea ia o drugs, o vailaau 

oona o mariuana, a ou vaai atu nei i le gapatia o leoleo, ma le le 

saogalemu o le latou soifua i mea nei, ou te tatalo lava i le tatou Malo. 

Po o le a le ituaiga faiga, ao le faiga o le tuu i luga o faasalaga. O le a 

maumau le soifua o leoleo, o leoleo o le tatou atunuu atoa. A ou 

vaavaai atu i ata nei e aumai ma le agai i uta i le togavao ma tulaga 

faapena, se i silasila i ai lo tatou Malo i tulaga i mea faapea. O tina ma 

tamaitai, o sui o nuu aemaise o sui o le Malo ia e i pitonuu. Pe leai se 

avanoa e fai ai foi a latou fono. E fono matai e moi lava o lea e eseese 

uma lava, ae fai ni latou fono ma mafutaga. Aua e foliga mai e na o le 

lotu e mafuta ai. E i ai tagata e  nonofo………faataitaiga po o fea e 

nonofo ai, ae ese mea e lolotu ai. Ae a i ai foi se latou mafutaga i tulaga  

faapena, e fai a latou fono ma iloa uma ai tagata o lea pitonuu. E tau 

faaitiitia ai le mea lea o o le gaoi ma tulaga faapena.Ao la e silafia uma 

e la pitonuu tagata o lo o afifio ma papaaao i totonu o lea pitonuu ma 

lea pitonuu. Ona faauma atu ai lea o se matou tala. 

  Lau Afioga i le Minisita o Faatoaga, e talitonu i mea tau maketi e ave i 

fafo a lo tatou….o fua o faatoaga. O le matou itumalo e pei ona ou taua 

soo le nonu. E pei ua tau mumusu tagata e o mai soo ia te au e fai mai i 

le nonu. Ua pula ma pala solo le nonu. Ae tatalo i lau Afioga i le 

Minisita se i vaavaai ifo Kamupani fai nonu, e matau o la e tau faatetele 

a latou tane aua le tulaga o mea e teu ai le nonu.  

  E manaia foi la outou polokalame lea sa fai mo le alamea. Ua ou vaai 

foi i le gataifale o tatou, ua matua tele lava le alamea e faaleaga ai le 

gataifale.Ona faagata mai lea o le matou faamatalaga.E momoli atu le 

faafetai tele i lau Afioga i le Fofoga Fetalai, o nai manatu e avatu e 

fonofono ai ma tuualalo atu ai i lo tatou Malo. E momoli atu foi le 

faafetai tele i le matou itumalo, aua la outou tapuaiga, maua so matou 

malosi ma so matou manatu ona o la outou tapuaiga. Manuia le Fono a 

Samoa. 

  FOFOGA FETALAI:  Malo faafetai saunoa i lau Afioga i le sui 

usufono mamalu. Tau oli mai le sui usufono mo Falealili i Sasae. 

  Tulai mai lau Afioga i le Gafatasi. 

 

  Afioga FUIMAONO TEO SAMUELU TEO (Falealili i Sasae):  E 

usitai lava le sui usufono mo Falealili i lau Afioga i le Nofoa. E manatu 

o se laolao lelei foi lea e avatu ai so matou sao, i le Tala Faatatau 

Faaopoopo o le Tupe, o lo o i lumamea nei. E i ai lagona ma le manatu 

o lea ua faaifo lalago o le folasa, ina ua togasia lalago o uluai tui, ma ua 

saafi le avaloa le vaifanua o vea ma ululepapa. Ua logolai vaigagase ma 

ua puloulou ina ua sasama tuaiao, le faalelegafulu a tupu aua aiga ma 

moepo o faleupolu. Ua tuanai le atuava ma le atuvasa, o lea ua tata i tua 

o fatutoa la‟i o puava. Ua tatou feiloai i lagi susufi ma le magalo o le 

tamalii, ina ua see i tufuee ma tufu i le vailoloa le ulupeau ma le 

malupeau. Ae ua taoto le Mana o le Atua i le Maota, le Maota o Samoa 

i tupu aemaise o tamalii. Ua taoto i le Maota o Samoa tapu o le eleele 

ma sa folau o tautai o le Maota. Ua matasugalu tiafau nei, o le malae e 

utu ai tagi, e manufaatiti ai le tofa, o le tofa manino e saili ai le 

faautautaga faapuputoa, aua le lumanai manuia o Samoa mo a taeao. E 

ui ina ua lutia la tatou faigamalaga i le tausaga ua tuanai, ae i ai le 

talitonuga o lou nei sui usufono, e le te i le tagata kerisiano, aua o mea 

ia ua uma ona valoia e le tusi, ua uma ona saunoa le Alii “A oo mai aso 

faapenei aua ne i outou atuatuvale, aua e oo mai taua ma tala o taua, o 

faamai eseese o mala faale-natura, o faailoga ia o le Silisili Ese o lo 

tatou Matai Sili i le lagi, aua ua lata Lona afio mai.” 

  E tauala atu i lenei itumalo le faamaisega i aiga, aemaise o i latou ua 

aafia, toesea ona o le mafutaga mafana ma fanau. E i ai lava le 

talitonuga ua avea lava i latou ma agelu o le lagi, ae le o se mea tatou te 

faanoanoa ai.  

  Ou te tulai e fia faia se tala, e avatu nai manatu aua o lea e matau lou 

sui usufono, vae atu le afio o lau Afioga i le Fofoga Fetalai, aemaise foi 

le afio i le taitai o le Maota lau afioga i le Palemia, afio le Sui Palemia 

ma le aiga Kapeneta, aemaise le mamalu o sui totofi mai itumalo, o 

lupe na faia mai i le fuifui aua le Maota lenei. E le faagaloina le 

auaunagaa Ofisa Sili o Pulega o Matagaluega, o Kamupani ma Pisinisi 

Tumaoti, o latou nei o lo o fesoasoani malosi i le tamaoaiga o Samoa. E 

le mafai ona faagalo le tapuaiga le leoa,sa folafola le talalelei i le nofo a 

faafeagaiga, aemaise o le mamalu o le atunuu o tupu ma ee o lo o aumai 

la latou tapuaiga aua le Maota o Samoa.  

  Ou te faafetai i le Afioga i le Minisita o Tupe, ma le tala otooto ma le 

tala manino. E i ai le lagona lau Afioga i le Fofoga Fetalai, o le a tuusao 

lagona i le aiga Minisita, mo nisi o vaega. E le toe tele sa matou tala i 

lenei itumalo i le  Tala Faatatau Faaopoopo o le Tupe e pei ona folasia. 

E pau le agaga o lea e matau o lo o i ai a tatou tupe faasili, surplus, le 

tatou budget i tausaga uma, e faapena foi i lenei tausaga. E pei ua le 

tatau loa ona o tatou deficit, o le tatou budget o lenei tausaga mulimuli 

e faatino ai a tatou galuega. Ae ui i lea, o lo o i ina le tomai, o lo o i ina 

le uto a le faimea e faasoasoa ai, sele limalelei aua le manuia o lo tatou 

atunuu.  

  Ou te amata atu i lou itu taumatau, le afioga i le Minisita o Fesootaiga, 

lau Afioga Afamasaga. E masalo o lea sa ou taua muamua pe mafai ona 

survey atu le matou pito, aua e faalemanino le fesootaiga lea i le 

telefoni. O le telefoni feaveai a le Bluesky i nisi o vaega o le itumalo, 

aemaise foi o le tatou alaata. O lea la ua digital a tatou TV, pei e manaia 

ona alu atu se survey e mafai ai ona……e fia matamata foi nisi vaega o 

le itumalo o lo o nonofo i uta, i alaata aemaise foi o le fesootaiga i 

telefoni. Lau Afioga i le Minisita o Faamasinoga malo faafetai, masalo 

e leai se mataupu tele i lau afioga, pau le mea faafetai o lena ua maua, 

nisi o latou na tulai i le foe o faamasino lea ua malolo, ae le iloa po o le 

a le mea ua oo i ai. Po o le mea ua malolo e leai se moliaga, ae i ai lou 

talitonuga, afai e le i faamaoni i le faatinoina o tiute ma le tautoga na i 

ai, ua tatau ona molia. Aua leaga ua tafefea ai measina a aiga i la latou 

faaiuga, aua e le mafai ona toe aoao mai. E pei o se tuualalo lena i lau 

Afioga i le Minisita, aua e oo mai i le taimi nei, e tasi lenei aiga o lea e 

po Malae ma nisi o le itumalo, o lea lava e tuufesili, o lea ua malolo 

atu, ua le iloa po o fea le tulaga ua oo i ai. 

  Lau Afioga i le Minisita o Aoga, faafetai mo galuega lelei.E le toe tau 

laeia le maa osofia aua galuega faatino. Faafetai le faatoatoa, pau lava 

lea na o se fesili e tuuina atu i lau Afioga, po o i ai se faatulagaga fou, a 

oo i aso totogi ona afa aso ai lea o faiaoga ma le aoga. Ae agai mai i 

Apia e tala totogi, po o le mea o se faatulagaga lava a aoga ia. O le tele 

o taimi ou te malaga mai ai, ou te pikiina mai faiaoga faatoa tea le 

sefulu. O le fesili, o fea a outou o i ai, matou te o le aso pay lenei. E pei 

o le fesili lena e tuu atu i ou autafa. Afai e te le o silafia, o lea ua ou tau 

atua lena faafitauli o lo o tupu. E oo loa i aso totogi o aso malolo na o 

faiaoga ma Puleaoga, ae ua o mai i Apia e tala le totogi. O lea foi e 

matau o nisi o faafitauli, e tutuli tamaiti o la e maua e ulaula ma inupia. 

O le manaia ia, sa i ai le taamilo lea na taamilo atu ai asiasiga a le 

Matagaluega e asiasi lotoa ma faleaoga. Tulou le Maota ma le gagana, e 

faapefea ona tuli le tamaititi o la e ulaula, ae oo lava i le puleaoga ma 

faiaoga o la e tiai le mulisikaleti i autafa o le potuaoga. E pei e manaia 

ae faamalosia asiasiga na ina ia mafai ona tausisia le soifua maloloina o 

alo ma fanau. 

  Lau Afioga i le Minisita o Tupe faafetai, o lea ua faailoa atu e lenei 

itumalo e talia aloaia le vaega faaopoopo o lo o aumai nei. 

  Ona ou oo mai lea i le uso a Minisita, si ou uso faapelepele o Tialavea, 

ua tele tupe alu i le Falepuipui ae o lea lava e sosola pagota, ae malo 

faafetai. E tasi lenei o faafitauli sa ou ave ai le tuualalo ina ua oo mai la 

outou Matagaluega, o le mamao o le mea e tausavali i ai le 

aufaigaluega. E toatele tagata lelei ae ua faamavae ona o le mamao. O 

lea ua ou tilotilo atu i le Tala Faaopoopo, faafetai o lea ua i ai se seleni 

e toe faaopoopo atu ai, e fai ai faleapitaga mo i latou. E tatau foi ona fai 

ai ma ni tunoa sei tulou ma gasese ai taumafa ma mea faapena, e tatau 

ona atoatoa i totonu o vaega ia o fale, aua le maopopo lelei. Ma fai ni 

latou malae taalo a malolo ma o ifo e taaalo ai. O mama basket ball ma 

upega e voli faatasi ai ma pagota.  

  Le Afioga i le Minisita o le Soifua Maloloina, a toe to manatu i tua, e 

le i i ai lava se tagata Samoa e le i i ai sona loto fia fesoasoani i le taimi 

na tupu ai le faamai. Masalo e le atoa se pasene o i latou sa fesiligia ma 

tusitusilima, po o ai e mafua ai. Ae pei ona ou tomua atu, o faailoga ia 

ua uma ona taua e le Tusi Paia e oo mai o tatou aso nei e gata ai. O lona 

uiga e le tuuaia le Malo, e le tuuaia i tatou, pau o le mea, sauni le tagata 

i lona agaga. A oo mai le valaau, alu fiafia.  

  Auala atu i lau Afioga i le tamaitai  Minisita le faafetai tele ma le 

faamalo i alii ma tamaitai fomai aemaise le au tausi-soifua. O le upu 

moni, e maligi loimata e vaai, e le lava le malologa a nai fomai. Ae sa o 

latou galulue ma le punouai, ona o le alofa. O ai lava le tagata e le fiafia 

i le fomai ma le Matagaluega, o ai le tagata e le fiafia i le Minisita, ma 

le tagata e le fiafia i sui usufono. Ana tupu loa le mala faale-natura 

lenei po o le faamai lenei i le tatou atunuu.Sa o mai faatasi o latou 

mauli e tapuai, tuu i le Atua, aisea? E tasi le loto, o le loto Samoa e 

fesoasoani le tasi i le tasi. E le mafai ona tatou tusitusilima ae saili le 

fofo i le Atua. Aua po o le a lava le tomai o le fomai, e tasi lava le 

fomai o fomai e aumai ai lo tatou fesoasoani silina o le tatou Matai Sili 

i le lagi. Malo faafetai i lau Afioga i le Tamaitai Minisita. 

  Lau Afioga i le Minisita mo Faatoaga ma Faigafaiva, malo faafetai. 

Faafetai o la ua uma ona toto le ta 4,000 niu pei ona oo atu i le itumalo, 

toe 1,000 lea e totoe se i tau faatupu laitiiti le niu. Ae se i tau faamalosi 

le koko ona toe oo atu foi lea o le tufa lena. O lea ua amata ona matou 

toe uunaia le itumalo i nuu ina ia toto le niu ua tele ina paoga tatou niu. 

A tou tagatagai i ai i le maketi ma isi vaega o le atunuu e faatau ai 

popo, ua mimiti popo. Aisea? Ua paoga niu. E malamalama i ai le 

aufaifaatoaga i lau talanoa aua leaga e le malamalama i ai le toatele ona 

e mafua mai ona ua tausaga niu ua tatau ona toe toto le niu. O lea la ua 

tatuu i lalo le nonu aua ua le toe o atu ni kiliva nonu a o lea ua toto ai le 

niu ma le koko. Se i oo foi i le taimi e toe o atu ai po o fea le mea o i ai 

tatou kamupani nonu ona toe toto foi lea o le nonu e faaaoga mai ai. 

Lau Afioga i le Minisita mo Galuega, si ou uso faapelepele, ou te iloa 

ua tele sui usufono ua tuia oe i latou auala, ae ou te faafetai o lea lava e 

alu lau faasoa. Ia, afai e le lavea le lisi o lenei itumalo i nai nuu pei ona 

avatu talosaga i lau lisi, ia toe faaopoopo ane ai la ma ita i le lisi lena a 

oe e faataatia mai. 

  O le ta auala i Utulaelae pei ona alu atu ai le... ua uma ona survey le 

tatou auala, o le auala lea e le atoa se 100 mita e alu i le nuu. Ia o lea ua 

uma ona faatino nisi o vaega i isi ta nuu ia, ae o le tatalo lava lena. O le 

auala lea na faata e pasi atu ma le turisi lea i Salani, le Salani Surf 

Resort, na uma loa le turisi lena gata ai loa le ta e 30 mita le mea na 

faata atu. Ia ona fai mai lea o le matou nuu i Salani, po o le mea alii e 

taufaalili le omai lava faata na o lenei 30 mita ae tuu le tatou nuu? Ia o 

lea ua faafofoga mai le nuu o lea e ave le talosaga i le Malo ma le 

Afioga i le Minisita, se i e alofa ane, o le auala lea e i luga o le faleaoga 

e faataamilo i le nuu, ua matua leaga faia lava e manaomia lava lau 

fesoasoani i ai.  

  Ona ou oo mai lea i le pito i uta o le auala lea e alu atu agai i Lotofaga 

e off ai Salani alu atu i Kosena i le mea na e i ai le aoga foi lea a le Aso 

Fitu, lea ua amata ona teu atu le tulilima lena o le leaga ia pe a oo i le 

louloua o le tau. A o le talosaga vaivai a lenei itumalo faamolemole lau 

Afioga, o aiga uma e nonofo i le auala lea i uta e leai se vai e oo i ai. Sa 

matou feutagai ma le Ofisa Sili, o le lipoti e le ae le vai, ona avatu lea o 

se talosaga vaivai. E 2 survey eseese na o atu. E alu atu le isi survey fai 

mai e le ae, ae o atu isi tama matutua fai mai, oka, e oo i Lotofaga le 

pasi a le vai lea pe a oo atu i uta. Ua ou le iloa la po o fea o survey nei e 

sao, o isi fai mai e ae a o isi fai mai e le ae. Ae pei e sili le afio atu o lau 

Afioga e te mataituina le vaega lea, pe sao lava e le ae. Aua o le matua 

masau lava o le ofe lea e taoto i tai i le auala autu. A o le lipoti lena, e 

leai, e ova ma le 28 aiga o lo o alu i le auala lea, e leai se paipa e oo i ai. 

Ia ona ou faatalosagaina foi lea o le ofe lea e alu agai i le afioaga o le 

Sui Palemia, o lea e taoto mai eleele o le matou nuu, pe le mafai ona 

sau ai se ofe i ina e feinu ai nisi o vaega o le nuu e le o oo i ai le suavai, 

a o totonu o le vaega lea o lo o i ai nai punavai, o lea e i ai puna. Po o le 

a se finagalo o lau Afioga, e manaia pe a i ai ni nai tane tetele e pamu i 

ai le vai e faasoa i ai. E pei o nai fesoasoaniga na o le a fiafia ai nisi o 

vaega o lenei nuu e le i oo lava i ai le suavai. A afio atu foi lau Afioga e 

asiasi i aiga nei, o lo o i ai le olomatua e 96 tausaga ae oo mai i le taimi 

nei e le i taumafa lava i se vai mai le paipa, o lea lava e asuvai mai tai. 

Ia ma le agaga faaaloalo. 

 

  FOFOGA FETALAI:  Tulai mai le Minisita mo Galuega, Felauaiga 

ma Atinae Eseese. 

 

  Susuga Hon Papaliitele Niko Lee Hang:  Lau Afioga i le Fofoga 

Fetalai, a o le i faaiuina le saunoaga matagofie a le sui usufono 

mamalu, ou te fia faafesili atu lava i le Afioga i le sui usufono po o fea 

tonu le afioaga lea e le o ae i luga le suavai? 

 

  Afioga FUIMAONO TEO SAMUELU TEO:  O i i Salani lau 

Afioga i le magatolu tonu lava lena, o aiga la lea e alu agai i uta, o i ina 

la lea e le o oo i ai le auaunaga. Ma le faaaloalo lava. 

 

  Susuga Hon Papaliitele Niko Lee Hang:  Ua lelei lau Afioga, o lea o 

le a alu atu le asiasiga ma asi si olomatua lea ua toeitiiti 100 tausaga pe 

faamaonia lea mau. 

 

  Afioga FUIMAONO TEO SAMUELU TEO:  E 96 tausaga lau 

Afioga e le o se tala e aveane ai, o lo o i ai si olomatua lea. O le matou 

nuu i Salesatele, ua tau leai ni aiga e nonofo i tai i le aai talu le 

Tsunami. O lea la ua relocate i uta aiga ia, pei ona avatu ai le talosaga, 

o aiga ia ua relocate i uta i le auala e alu agai i le auala galue, lea la ua 

nonofo mau ai latou ma fai ai o latou fale mautu, a o le auala, o le 

matua leaga faia lava. Pe leai se vaegatupe i lalo o le polokalama foi lea 

a le Climate Change ona o vaega ia na tutupu mafua mai i mala 

faalenatura lea ua siitia ai i uta aiga ia, lea la ua nofomau ai, faatasi ai 

ma le auala o lo o taloto mai totonu, a oo i mala faalenatura e mamao le 

tuliga o le aualata i le faatausiusiuga o le nuu, ae o lo o i ai si auala 

taloto i totonu o lo o mafai lava ona feoai ai taavale, a o le faalavelave 

se i e tagai lava i ai o le matua leaga faia lava. Ma lou faaaloalo lava.  

  Ia ne i te i ua uma lou taimi e le i oo ifo i le Minisita mo Tina ma 

Tamaitai. E pei e tau piiama le lagona i se tasi o sui usufono, o lea foi 

ua avatu se talosaga i lau Afioga, pe le mafai ona e tagai i ai, e i ai nuu 

o le itumalo e tetele, ae i ai mea fai mai o pitonuu. O pitonuu nei, e tasi 

lava le pulenuu tasi le sui tamaitai. Pe le alagatatau ona fai se latou sui 

tamaitai ma le pulenuu, aua i tulaga faaleaganuu e fetaaloloai pei e 

aafia faapena. A o le faiganuu lava ia o lo o i ai o latou faalupega maoti 

ma latou... o la e tautua ai lava latou. E i ai nuu ia o Utulaelae ma 

Sapoe, pe le mafai ona faaeseese, ese pulenuu ese sui tamaitai, ina ia 

faafaigofie foi la outou galuega, e o atu i nuu nei. Ma le agaga 

faaaloalo. 

  Lau Afioga i le Minisita o Leipa, na o se tatalo, afai o totoe ni nai 

fanua lisi foi nei mo le faiga o faatoaga ma vaega faapena, o lea lava ua 

taoto nai talosaga e pei ona tuuina atu, ae pe le mafai foi ona limiti le 

tetele o fanua e ave ia i latou ia e galueaina fanua, pe a faapea e tai 50 

eka pe tai 100 foi ua lava ai lava i ina, ae faasafua le manuia mo le 

atunuu lautele. 

  O le mataupu mulimuli lau Afioga i le Tamaitai Sui Palemia, o le 

talosaga vaivai. E le atoa se 30mita o le taligalu. O le pioga tonu lava o 

le auala lea ua amata ona aia i tai i Salesatele. Na o le pau lava lena o le 

vaega ua oo mai galu i luga, ne i te i ua faaleagaina foi le atinae manaia 

ua uma ona faatino, ae pe mafai ona silasila ane i ai lau Afioga. 

  Ia, lau Afioga i le Palemia lau Afioga i le Minisita o Leoleo, malo 

faafetai. O lea ua tauala atu i i i vaega foi ia o lo o nofo sala, sala 

mama, pe le mafai ona tau faalauiloa atili le polokalama ma le Tulafono 

lena e mafai ai ona tatala latou i tua e faigaluega i tatou faafeagaiga ma 

nisi o tatou e mafai ona avatu i ai le auaunaga lea, e avatu latou e 

aveese mai ai ma le tele o nisi meaai e alu ai ma nisi alagatupe e maua 

ai pe a nonofo i uta, le vaega lea e sala mama. 

 

  FOFOGA FETALAI:  Ua maea le taimi o le sui usufono. 

 

  Afioga FUIMAONO TEO SAMUELU TEO:  Ae ua maea atu ai foi 

lau Afioga i le Fofoga Fetalai. Ia, lou itumalo, o lea lava tou te 

faafofoga mai o lea lava e tui lava nei mea na amata mai lava i le 

amataga o lea lava o le a oo atu i ai le faasologa. Faafetai o lea ua 

faatino le tele o vaega pei ona talosagaina. Ae momoli atu le faafetai 

tele i le tapuaiga a si ou itumalo. E le mafai ona tolaulaua, e le mafai 

ona ou puea i iu outou paia ma outou mamalu. A o le ta tetele o le ta 

itumalo i le Aalaalagafa ma le lua nofo a Tulafale ma le Tauagaeseese 

ia Falealili, malo tatalo malo tapuai. 

  Le nofo a faafeagaiga, ia to mai lagi manuia, ia mana le tatou upu ina 

ia aua ai ne i i ai se solitulafono a fuaga o lalovaoa a le tatou itumalo 

pei ona i ai i le taimi nei.  

  Ia foai e le Atua le malosi i lau Afioga i le Fofoga Fetalai, o le pao ma 

le vavao o le Maota, ia faafualoa lou soifua. Ia tele nisi tausaga o le a 

faapea ona foai e le Atua i lou soifua, e lagona lava i ou tino. 

  Ia manuia le Palemia, manuia le Maota, ae ola le leo. Faafetai. 

 

  FOFOGA FETALAI:  Malo faafetai malo saunoa i lau Afioga i le 

Gafatasi. Ia, ua faasolo le tatou galuega i sui usufono o le Palemene o lo 

o faapena ona fia saunoa. Ou te vaai atu ua tau oli mai Vaisigano pe ua 

oo i le taimi pe leai. 

  Malo faafetai. Ua tulai mai le sui usufono mamalu mo Vaisigano Nu.2 

le Afioga ia Tapulesatele. 

 

  Afioga TAPULESATELE MAUTENI TAMASONI METULI II 

ESERA (Vaisigano Nu.2):  Faafetai i lau Afioga i le Fofoga Fetalai. E 

i ai lava le talitonuga e tumau lava le alofa o le Atua mo i tatou, leaga o 

lea ua e fofoga foi i luma o le Fono nei se faamatalaga mai lenei 

itumalo.  

  Ia, e faafeiloai atu i lau Afioga i le Fofoga Fetalai. E faatalofa atu i le 

paia o lena itu i lau Afioga i le Palemia, le Sui Palemia, Minisita faapea 

Minisita Lagolago. I lenei foi itu i le afifio o alii ma tamaitai sui 

usufono. E faafeiloai atu i le Ofisa o le Fono Aoao Faitulafono, Ofisa 

Sili o Pulega o Matagaluega ma Faalapotopotoga, le loaloa foi o lo o 

sasao nei.  

  E faafeiloai atu i le tapuaiga a Samoa mai mauga tetele seia paia 

mauga iti. E tatou te faafetai ua aulia lenei tausaga fou i le manuia o si 

o tatou atunuu, ma ua maitauina lava le alofa o le Atua ua tuuitiitia le 

faamai matuia sa afatia ai lo tatou nei atunuu, ma o lana valaau paia i le 

tele o tatou fanau, aemaise o nisi o tatou matua. E talitonu lava o le 

manatu o lea ua faasaoina mai i tatou ona o lona alofa, o lea foi ua tatou 

maitauina le amatalia o lenei tausaga fou, o lo o ua mou malie atu 

faaletonu foi faalenatura a o lea ua agai i luma i lenei foi uluai masina o 

le tausaga.  

  Lau Afioga i le Fofoga Fetalai, faafetai mo lenei avanoa, ma e 

taumafai atu na o ni nai manatu pupuu lava e faatatau i lenei Tala 

Faatatau Faaopoopo Muamua 2019/2020. E faapea atu lenei sui 

usufono e lagolagoina lenei Tala Faatatau Muamua.  

  Lau afioga i le Fofoga Fetalai, e fia fai se faamatalaga e faatatau i le 

vaega muamua o lenei Tala Faaopoopo Muamua, i le tulaga o tupe 

maua faaopoopo. E pei ona i ai i le Numera 2, ma o lo o taua ai le 

Matagaluega o Tupe. O lo o faailoa mai ai le tulaga lea i le lafoga foi 

lea e 2sene i le lita. E faatatau i le tulaga lea o le penisini, kiso ma le 

karasini.  

  O le fuafuaga a le Malo e pei ona i ai i lea Tala Faaopoopo Muamua, o 

lea ua amatalia le faamoemoe o le Malo i le tausaga nei. E lagolagoina 

ia le tulaga lea, ae e na o se manatu foi lea ona e le o mautinoa lelei i 

lau vaavaai i ai, po o se 2sene lea o le lafoga e sau i le tulaga foi lea o le 

pamu penisini po o le agai mai i le taunuu mai o nei foi penisini, kiso 

ma le karasini.  

  Ae e i ai se manatu ona o le tulaga lava lea aua e pei foi ona manino 

mai i lenei tala, o le taumafaiga lava o le fesoasoani i le faaleleia o 

auala, o alavai ma tulaga faapena. E pei e agai se manatu afai ua i ai le 

tulaga lea i le lafoga lea i le penisini ma le karasini, pe le mafai ona 

silasila i le kiso lea? Pe i ai se faaopoopoga foi lea e ono talafeagai, ona 

o le tele foi o taavale faatasi ma masini e faaaogaina le tulaga lea i le 

kiso, e pei o lo o afaina tele ai o tatou auala, i tulaga o taavale tetele lau 

pasese ma mea o loli. E pei la o se manatu lena, ona o lea e le o 

mautinoa lelei ia te au po o le 2sene lea, o se 2sene mai le pamu po o se 

2sene o le taunuu mai o mea nei e 3. A faapea lava mo le taumafaiga o 

le tupe maua, pe e le ono i ai foi lea ma se isi tulaga faapena e ono 

silasila i ai i le kiso?  

 

  Afioga Hon Sili Epa Tuioti (Minisita o Tupe):  Lau Afioga i le 

Fofoga Fetalai, e sili pe a faamalamalama atu le mataupu lea e tusa ai 

ma le fesili. O lo o taua i le lauga o le Tala o le Tupe, o lo o faamoemoe 

o le amataga o le masina o Ianuari, pe a pasia ia le Tala Faaopoopo o le 

Tupe, o le a faapena ona faaopoopo ai le 2sene, i le tau o le kiso, 

penisini ma le karasini. Po o le a lava le faatau e faaopoopo ai le 2sene, 

ina ia faapena ona fesoasoani ai i le tulaga o tatou auala. Ia o le tali 

puupuu atu lena lau afioga, faafetai. 

 

  FOFOGA FETALAI:  Tulai mai ia le sui usufono o Vaisigano. 

 

  Afioga TAPULESATELE MAUTENI TAMASONE METULI II 

ESERA:  Faafetai i lau afioga i le Fofoga Fetalai, e faafetai atu foi i lau 

afioga i le Minisita o Tupe i le tulaga lea e taumafai atu ai, o lea e sau le 

2sene mai i mea ia e 3, ae e pei foi lea a silasila i le tulaga i le kiso, o i 

ina lea e tele ai mea ia o taavale lau pasese, ia ma tama foi ia o pasi ma 

loli, tama mamafa ia i luga o le auala. Pe leai se fuafuaga foi lea e toe 

faaopoopo i ai i mea lava ia taavale ia e faaaogaina le kiso, ona o 

taavale tonu lava ia e afaina ai ia lo tatou auala. E pei o le tulaga lena 

lau afioga i le Minisita.  

 

  Afioga Hon Sili Epa Tuioti:  Lau Afioga i le Fofoga Fetalai, e toe 

faamalamalama atili atu, o le tulaga lea faapea o le amataga, i le taimi 

lenei e tai 2sene e faaopoopo i le penisini, kiso ma le karasini. Ae a 

faapea e oo atu i le taimi e tapena ai le Tala Autu o le Tupe i le 

2020/2021, afai e toe manaomia se isi vaegatupe e toe faaopoopo i ai, 

ina ia faaleleia atili a tatou auala, o lona uiga e ui ina toe tagai ai i le 

tulaga po o le kiso lea e tele ina faaaogaina e taavale, pe tatau ona toe 

faaopoopo se isi 2sene pe 3sene, ae o le taimi nei, e pei foi ona silafia o 

le tele o le tatou taavale tetele lea e faaaogaina e femalagaai ai le atunuu 

i pasi ma faapena, ia o le tele lava o le vaega lena o lo o faaaogaina le 

kiso. 

  Ia, e tau popole foi la i tei ua sii tele i luga, ona afaina foi lea pe o le a 

siitia ai tau o pasese i le feoaiga i taavale ia. Ae sei mo le taimi nei ua 

manatu le Malo, ua lava ai le 2sene lea, sei vagana ua toe iloilo pe tatau 

ona toe faaopoopo i se taimi o i luma. Ia ma le faaaloalo lava. 

 

  FOFOGA FETALAI:  Ia, masalo e leai se isi tali a le Malo o le tali 

lena, tulai mai le sui usufono. 

 

  Afioga TAPULESATELE MAUTENI TAMASONE METULI II 

ESERA:  Faafetai i lau afioga i le Fofoga o le Fono, faafetai atu i lau 

afioga i le Minisita. O le mea sili lea ua maua mai se taumafai atu. 

  Lau afioga i le Fofoga Fetalai, o le isi tulaga laitiiti lea o polokalame o 

tupe alu, o lo o faamauina i le numera 2 (1), Matagaluega o 

Faamasinoga. E na o se fesili e fia tuu atu, e fia iloa foi e lenei sui 

usufono le Ofisa Tutotonu fou lea o le a fausia mo Savaii. O lea e 

manino mai ai le tulaga i le tupe lea mo le tapenaga o le Ofisa fou lea. E 

i ai le tupe lea ua uma ona faatatauina i le Tala o le Tupe Autu 2021, e i 

ai le $92,000 lea ua fuafua mo le tapenaga o le amataga o le galuega.  

 

  FOFOGA FETALAI:  O mea taitasi na e te saunoa i ai? 

 

  Afioga TAPULESATELE MAUTENI TAMASONE METULI II 

ESERA:  Lau Afioga e faapena lava o mea o le... e lelei le faatea atu 

semeamanu o maua si avanoa sia.  

 

  FOFOGA FETALAI:  Ia leaga o le tou motu e sau ai si tamaitiiti foi 

lea e fana uma le malo i le taimi e tasi, ae noatia i le tatou Tulafono 

Tumau. O la e i ai isi avanoa e 2 mo mea taitasi o le tulaga lautele o le 

tamaoaiga o si o tatou atunuu e agai ai.... ia ma mea o lou itumalo aua o 

lea faatoa uma ona umusa talu ai nei lou auala, vaai po o i ai ni isi mea 

aua ua lelei le vaipaipa lelei mea uma, faafetai. 

 

  Afioga TAPULESATELE MAUTENI TAMASONE METULI II 

ESERA:  Ia o le a faia lou finagalo, ae sa taumafai atu lava ona o le fia 

iloa. Ia e lelei lava le talanoa mai o toeaiina ma nai olomatutua, o le a 

ea le mea na e?? E alu atu le tali e leiloa se tali e fai i ai. E pei o tulaga 

na e ala ai ona tau faafesili atu.  

 

  Afioga Aliimalemanu Alofa Tuuau (Taitaifono o le Komiti o Tupe 

Maua ma Tupe Totogi):  Lau afioga i le Fofoga Fetalai se i ou tali atu 

o lea ma te sosoo. O le $92,000 lea mai le lipoti a le Komiti o Tupe, ua 

fuafuaina mo le amataina o le tapenaga o le Fale Faamasino fou i 

Salelologa, e fuafua lea alagatupe mo le suaina o le fanua ma le 

faapaina o le fanua lea ua fuafua mo le galuega. Ia o le tali puupuu atu 

lea ma le faaaloalo.  

 

  FOFOGA FETALAI:  Ia, ua fai lava lua finagalo, ia ua faamalie e le 

isi Savaii le isi Savaii. Ia faamaea mai loa le saunoaga ua maea foi ia le 

taimi o le sui usufono.  

 

  Afioga TAPULESATELE MAUTENI TAMASONE METULI II 

ESERA:  Lau Afioga i le Fofoga Fetalai, e puupuu lava ia le fesili sa 

tuu e fai atu, o lea sa fia iloa po o lo o aafia ai le galuega lea ia se Ofisa 

o Leoleo ma se nofoaga o le ausolitulafono i i, i le itu lea o 

Faasaleleaga i Salelologa. E pei o le mea lena sa faafesili atu ai, ae e ala 

la ona agai faapena ia le faamatalaga, ina ia malamalama ai le mea lea e 

ala ai ona faafesili. O le mea lena sa fia iloa. 

  O le a taatia la isi tulaga ia, lea sa taumafai atu ai, ae faauma atu, e 

tatalo atu i le Matagaluega o Tupe le afioga foi i le Minisita o Aoga, le 

tulaga lava lea i nai a outou sikolasipi lea ua faaagaga ai le tou kuata 

miliona lea, ia alolofa aua foi ne i uma ane ua tele i o i nai Tusi Pasi foi 

ia, ae faagalogalo fesoasoani i tomai foi ia faamatata. E manaia lava le 

afa o le la pito afa foi le isi pito aua po o fea lava e agai i ai se atinaeina 

o se atunuu, e pei o le vaega lava lea e tatou te faamoemoe i ai. E le 

faapea lava e sese lena tulaga, ae pei o le tatalo atu lena i le vaega lena.  

  Lau afioga i le Fofoga Fetalai e pei o nai manatu laiti na e uiga i le 

tulaga lea. Ae e i ai nai tuualalo laiti ia, o lena e i ai lava sina avanoa 

laitiiti lena po o ua leai se avanoa lau afioga?  

 

  FOFOGA FETALAI:  Faafetai, e tele ou avanoa i mea taitasi e tofu 

lava mea taitasi ia ma avanoa tailua tai 10minute, tuu i ai se isi mataupu 

i avanoa na e 2, 10minute manaia e faatumu ai avanoa na.  

 

  Afioga TAPULESATELE MAUTENI TAMASONE METULI II 

ESERA:  Leai la o lea o le a faauma atu le 10minute lena. O lea o le a 

faapuupuu atu si tamai vaega lea. O le tatalo foi lea e agai i le 

saogalemu o aualatetele. O le talosaga lava e pei ona i ai tatou. O lea ua 

agai i leoleo le faatinoina o galuega ia, o le talosaga lava ia i le 

faatinoina o galuega. E i ai le talitonuga, afai ua toe foi i leoleo le 

faamalosia o le tulaga lea, e tatau la ona e silisili atu le lelei ma le 

atoatoa. E i ai foi le manatu ma le talitonuga, o le lava tapena o alii ma 

tamaitai leoleo, o le taua lena. Ma e faaluaina le tatau ma le taua o le 

latou galuega. Ia malamalama lelei i le tulafono ma le faatinoga o le 

latou galuega ina ia faatino ma le faamaoni. Lau Afioga i le Fofoga 

Fetalai, ua matauina lava i lenei vaitaimi le tulaga i le tele o 

faalavelave. Ae i ai foi se taimi na saunoa ai le Palemia i le tulaga lava i 

avetaavale, e tele lava le afaina o le lautele o le atunuu, ona o 

avetaavale. Ia silasila ane i ai, ia maua lelei ma atoatoa le tomai e 

faatino ai. E le gata i taavale a aiga lava ia ao taavale lau pasese. O 

taavale tetele foi ma masini e faapena le tulaga e pei ona taumafai atu ai 

se manatu.  

  Lau Afioga i le Fofoga Fetalai, faafetai lava i le Malo i tulaga e pei 

ona i ai totogi amata. Ua talanoa foi i le tele o nai isi faipisinisi, e moni 

lava le tulaga e faapea, e agai i le maualuga lea ua i ai, ae faamanuiaina 

uma lava. E le gata i faipisinisi a o tatou tagata faigaluega. O le isi mea 

laititi lea e fai atu ai pea se tala. Lau Afioga i le Minisita o Galuega, na 

ona toe faailoa atu pea, o lea ua matauina ua i ai faailoilo i autafa o 

auala mo le saoasaoa o taavale. O le tele foi o lau matau, e pei o tatou 

lea e o i kilometre, ae le o maila. O le tele foi o taavale e kilometre e pei 

e agai i ai le faailoa o metre ia e i totonu o le taavale. Ae ta te sau i le 

afiafi po ta te le iloa…… foi mai i Savaii i le malamalama, e faapito i 

luga le maila ae faapito i lalo le kilometre. Afai o lea e agai tatou i 

kilometre ma meter, e lelei le faaaoga faapena ma agai le faatinoina o 

faailoilo. I le faapito i luga o le vaega lena, i le tele o meter o le taavale 

o le kilometre ma meter. O le mea lea sa taua foi e se tasi o sui usufono 

le vaega lea, e alu atu e tu atu i le auala, ae vaai atu lava e le o…….ua 

toe o lava isi taavale sa o foi…..o mai i le isi itu, a faapea e i ai isi mea 

e……aua e te tutu mamao tele i tua, tau soso i luma ia mautinoa e 

mamafa lelei lau taavale ma iloa lelei mai lau taavale e uaea eletise lea 

e faaola ai ma tulaga faapena. Aua e pei e ala ona le ola mai lau arrow, 

e le o iloa mai oe, e le o maua foi lou mamafa lea e te tutu ai ii i le 

auala. O le tulaga lena e talanoa atu ai. 

  Lau Afioga i le Fofoga Fetalai, ona faauma atu lea o se faamatalaga, 

ae avea ia lou sui usufono e fai ma fofoga taumolimoli o si ou itumalo. 

Le matou nuu i Sataua ma Fagasa, e faaleo atu ai le agaga faafetai, le 

agaga fiafia i lau Afioga i le Palemia. E faaleo atu foi se faafetai i lau 

Afioga i le Minisita o Galuega ma la outou Matagaluega ona o galuega 

lelei e pei ona faatino i si o matou itumalo. E moni ua le taua le 

Minisita o Aoga, ae pei ua uma foi le taimi sa fai atu ai le tala i le vaega 

lea. Ae faafetaia foi le faasoasoa lelei i le Minisita o Tupe, e pei ona i ai 

nai galuega ua maea faatino le tatalaina. O si o matou vai taumafa  

magalo i Sataua aemaise le alatele o matou i Fagasa. O si o matou vai i 

Sataua o lea ua taumamafa ai le toatele o si o matou itumalo i le agai 

mai i Sasae, e oo mai lava i le alalafaga o le Minisita o Faatoaga, e 

fiafia lava si o matou nuu ona o lenei galuega, ma le finagalo o le Malo 

ua mafai ai ona faatino ia tulaga. E le o ia i matou  ni oa, e tusa ai ma 

galuega taua ua faatinoina e le Malo, ae tatalo lava mo faamanuiaga 

mai le Atua,  i le agai foi i luma o lenei faigamalo. E tumau pea le 

tatalo ma le lagolago a si o matou itumalo, faafetai tele lava mo mea 

uma.  

  O lea o le a tau faauma atu, ae tau ia ina valuvalusia aa o le laau ma 

faamanatu atu i lau Afioga i le Palemia. Ona o le pagatia tele o lo o i ai 

nai o matou aiga ia i le auala lea e agai i ai lo tatou vai. E pei lava ona 

molimauina i le aso foi sa afifio atu ai lau Afioga ma le Kapeneta o le 

tulaga lava lea. E i ai foi le talitonuga, o lo o taumasuasua pea le 

atoponapona ma outou maua pea le agavaa e faasoasoa alofa i le afioga 

i le Minisita, e taumafai ai mo le faatinoina o lea tulaga. Ona o le tele o 

nai vaega e faaaogaina le auala faatasi foi ma aseta a si o tatou Malo o 

lo o i ai, o lea e manaomia ai lava lea tulaga.  

 

  FOFOGA FETALAI:  E talanoa atu i le sui mamalu, afai e te le 

usitaia le talosaga a le Nofoa, o le a faaauau lau saunoaga, ae o le a se i 

faamanava le Palemene ua oo i le taimi e manava ai le Palemene. Ona 

faaauau pea lea o lau saunoaga outou ma le au pueata lena e tuu mai 

tua. 

 

  Afioga TAPULESATELE MAUTENI TAMASONE METULI II 

ESERA:  O lenei sui usufono……..le Tala Faatatau Faaopoopo 1…… 

 

  Susuga Hon Tuilaepa Auelua Fatialofa Lupesoliai Lolofietele 

Neioti Aiono Galumalenana Dr. Sailele Malielegaoi:  Lau Afioga i le 

Fofoga Fetalai, ua uma ona faamaumauina mea uma ia e manao i ai ma 

mea e le i saunoa i ai le sui usufono, o lea ua uma ona faamaumau. 

 

  FOFOGA FETALAI:  Ua e faafofoga mai,……. a le faia foi ua ova 

foi le tau soo mai. Ae ui i lea o lea ua saunoa le Palemia ua faamaumau 

uma mea aua lou itumalo, molimauina foi le manaia o lo ta auala i 

Savaii, lou nuu o Fagasa, malo faafetai. Faafetai i le Malo e le i 

fausiaina Roma i se aso e tasi. E le iloa foi po o a nisi auala se tele i 

lenei tausaga e tasi o le a o tatou savalia. Faamalulu atu i le sui usufono, 

ona o tatou e toe amata nanei i le 6.00 i le afiafi, ae tatou saili malosi. 

Ma ua maea foi le taimi o le sui usufono mo Vaisigano Nu 2. Malo 

saunoa, faafetai o lena e tapuai mai le itumalo, tui mai le mulipapaga 

ina ia manuia faiva o le Palemene aemaise o tatou o sui filifili na fāia 

mai i le fuifui ina ia faapena ona tatou molimoli finagalo o o tatou 

itumalo.  

  Ona o lea ua tatou taunuu i le taimi e faamuta ai a tatou galuega i le 

1.00. O le a faataatiaese galuega a le Fono Aoao  Faitulafono seia aulia 

le itula e 6.00 i le afiafi. 

 

 

  Na faataatiaese Taualumaga a le Fono Aoao i le itula e 12:55 ma 

toe faaauau i le itula e 6.00 i le afiafi. 

 

 

 

 

 


